
	Улаан бүчээ тайлж аваад

	Уяж боогоод хүргэсэн байна лээ

	Өчүүхэн энэ улаан бүчийг

	Өвчүү дээрээ намируулж явсан

	Жинхэнэ эзэн нь хаана явааг

	Жирийн тэр хүү хэн болохыг

	Мэдэх арга даанч үгүй

	Мэрийж эрэх чадал ч алга гэж

	Аюуш гуай ингэж хүүрнээд

	Агшин зуур чимээгүй болсноо:

	— Дөрөө зурам найгаж байсан

	Дөрөлжийн хөндийн их өвс

	Хамаг хөлсөө урсган байж

	Хамж авсан долоон нуруу

	Мянга дөхсөн бухал өвс

	Мөн ч их гарз болж дээ

	Гэж хэлээд Аюуш гуай

	Гэнэт нэг санаа алдаад

	Эвхэж нандигнасан нэг зүйлийг

	Энгэр талаасаа гаргаж ирээд

	Уяа зангилааг эвтэйхэн тайлж

	Улаан бүчийг дэлгэж үзүүлэв.

	Хажууд нь суугаа буурал өвгөн

	Хай даа гэж толгой сэгсрэв

	Энхрийлсэн тэр улаан бүчийг нь

	Эргүүлж тойруулж үзэв

	Аргагүй л чиний амийг аврахаар

	Ахуй голоо тавьж байж дээ

	Ай даа тэр буянт хүүхдийн

	Ач тусыг хариулахын төлөө

	Эмнэлгээс дөнгөж гармагцаа л

	Эрж олох хэрэгтэй дээ гэж

	Тэр өвгөн Аюушид хэлэв

	Тэгээд тэр аажуухан босов.

	 

	[image: Image]

	 

	3. Хаа яваа бол?

	 

	Хавсарга шуургыг зөгнөсөн мэт

	Харанхуйлж бүрхсэн намрын тэнгэр

	Хамхуул хийсгэсэн талын адил

	Хачин уйтгартай дүнсгэр байна

	Аварга том могой адил

	Атиралдаж сунасан урт зам

	Тал, хөндийг гаталж туулаад

	Тахиралдан зурайсаар алсад оджээ.

	Ухаа тоосыг ардаа босгоод

	Уухилан довтолсон нэг машин

	Сумын эмнэлгийн үүдэнд ирээд

	Суга таягтай хүнийг буулгав

	Хүүш энэ чинь Аюуш гуай юу даа

	Хүрээд ирэв үү? Бие чинь сайн уу? гэснээ

	Өрөөсөн хөл дээрээ зогссоныг нь үзэж

	Өөрийн эрхгүй дуугүй болсноо

	Эмнэлгээс та хэзээ гар аа вэ

	Энд та юугаар ир ээ вэ?

	Эдгэж бүр сайн болов уу?

	Эмчтэй та уулзах гээ юу?

	Сувилагч эмэгтэй ингэж хэлээд

	Суга таягтай талаас нь хөтөлж

	Эвтэйхэн түшиж аажуухан явсаар

	Эмчийнхээ өрөөнд оруулж өгөв.

	 

	* * *

	 

	Авралт эмчийн ачийг хүртэж

	Амь нас минь хөнөөлөөс зайлав

	Алтан дэлхийд амьд явах

	Аз заяандаа баярлаж явнам

	Гэтэл миний амь насыг

	Гэнэтийн тийм аюул дотроос

	Гаргаж авсан бяцхан хүү

	Гал улаан бүчний эзнийг

	Олж уулзахын их хүслэн

	Одоо надад оргилж байна

	Өөрийн баярласнаа би илчилж

	Өндөр шанг өргөх гэсэн юм

	Эмч минь та тэр хүүхдийг

	Эрхбиш над хэлж өгөөч

	Аюуш гуай ингэж хэлээд

	Агшин зуур чимээгүй болов...

	...Тэр өдөр дуудлагад явахаар

	Тэвдэж сандран бэлтгэж байлаа

	Тэгтэл гадаа машин дуугарав

	Тэрэнд та ачигдаад ирэв

	Бидний сандарсныг хэлээд яах вэ

	Бие биеэ дайрчих шахаад

	Бушуу машин дээр үсрэн гараад

	Буулгаж авахаар оролдон эхлэв.

	Та тэгэхэд ухаан байхгүй

	Таг дуугүй сунан хэвтжээ.

	Хувцас хунар чинь өм шатаад

	Хугарсан хөл чинь эргэсэн байлаа

	Биднийг тэгж л тэвдэж байхад

	Бидэртэй хүрэн морь унасан

	Золбоолог нэгэн бор жаал

	Зогсож байхыг би харсан ч

	Нэн сайн ажиглаж харах

	Нэр овгийг нь асууж мэдэх

	Нэг ч мөчийн завтай хүн

	Нээрээ манайханд гараагүй юм

	Сайн бодсон ч тэр хүүхэд

	Санаанд ер дүрслэгдэхгүй байна

	Манай нэгдлийн төвд л

	Магад үзэгдээгүй хүү байна

	Намуухан дуугаар тэр эмч

	Наана нь суусан Аюуш гуайн асуултад

	Ийм л үг хэлж орхиод

	Илүү ч юм ер ярьсангүй

	Улайрч эрсэн Аюуш гуайн

	Урам нь хугарч баахан суув

	Яасан ч би олно доо гээд

	Яг шийдээд тэндээс гарав

	 

	* * *

	 

	Эмчийн өрөөнөөс Аюуш гараад

	Эгц хойшоо зорин явсаар

	Нэгдлийн сургуулийн захиралтай уулзаж

	Нэгд нэгэнгүй учраа тоочиж

	Бүх хүүхдийг нь цуглуулж байгаад

	Бүлэг салаагаар нь жагсааж байгаад

	Намайг галаас аварсан хүүхэд

	Наашаа гараад ирнэ үү гэв

	Эгнэн зогссон тэдний жагсаалын

	Эхнээс нь аваад эцсийг нь хүртэл

	Аюуш гуай бараг нүд цавчилгүй

	Ажиглан харж хүлээн зогсоход

	Ганц ч хүүхэд тэдний дотроос

	Гарч ирэхгүй, гар ч өргөхгүй

	Гайхсан янзаар түүнийг ширтэн

	Ганхаж хөдлөхгүй номхон зогсоно.

	Эрэл нь мухардсан Аюуш гуай

	Эндээс бас цааш алхалж

	Ус нутгийнхаа ардуудтай

	Уулзаж сурахаар шийдэн явав.

	 

	4. Олдох бол уу?

	 

	Хүрэн морио эмээллэж зэхээд

	Хүнээр сугадуулан мордож аваад

	Хүүгийн тухай сураг тавихаар

	Хүсэл бүтвэл уулзан учрахаар

	Арвин нутгаа хэрэн тэнэж

	Айл хунарыг хэсэн явж

	Асуун сураглаж эрэн эрсээр

	Арав гаруй хоног болжээ.

	Галын аюулаас хүний биеийг

	Гаргаж авсан хүүхдийн тухай

	Чи ер нь мэдээгүй биз?

	Чихэнд чинь юм дуулдаагүй биз

	Тал уулаар нутаглаж байгаа

	Таньдаг таньдаггүй хүн бүрээс

	Сураглаж лавлан асуусан ч

	Сураг чимээ гарахгүй л байв

	Одоо энэ л нутгаас тэр

	Олдохгүй гэдгийг мэджээ

	Арга замаа арай өөрчилж

	Аймгийн төв орохоор шийджээ.

	 

	* * *

	 

	Тэрнийхээ маргааш Аюуш гуай

	Тээврийн машины бүхээгт сууж

	Айван тайван үдшийн бүрийд

	Аймгийн төвд хүрэлцэн иржээ.

	Буусан даруй айлд ч оролгүй

	Бушуухан явсаар сургуульд очив

	Бужигнасан хүүхэд тэнд цуглаад

	Бүжиг хийж, дуугаа дуулна

	Энд ч лав бий дээ гэж

	Эргэлзээгүй итгэж байгаа

	Аюуш, тэдний дунд суугаад

	Ажиглаж харсаар дуугүй байв

	Цовоолог нэгэн бор жаал

	«Цолмон» гэдэг шүлэг уншив

	Цангинасан хоолойтой нэг охин

	«Цаначин» гэдэг дуу дуулав.

	Байсхийгээд л алга ташна

	Баян хуурын аялгуу хангинана

	Багачууд тэд бүжиг эргэнэ

	Бас дахиад л дуу дуулна

	Эдний дотор миний уулзах

	Эрсэн хүүхэд бий дээ гэхээс

	Энгүй баяраар долгилж суув

	Элэг зүрх нь догдолж байв

	Удаан сууж ер тэвчсэнгүй

	Ухасхийгээд Аюуш бослоо

	Өврөөсөө бүчээ гаргаад

	Өндөрт өргөж бүгдэд харуулаад;

	— За хүүхдүүд минь анхаар!

	Зарлан асуух зүйл байна гэхэд

	Хүүхэд болгон бүчээ үзэв

	Хүрч ирсэн өвгөнийг гайхав

	Энэ бүчийг ах чинь болбол

	Эзгүй хээрээс олоогүй юм

	Салан задгай нэг хүүхэд

	Салхинд хийсгээд алдаагүй юм

	Сурагч багачуудад уригдан очиж

	Сургууль бүлэгтэй уулзалт хийж

	Пионер болж аваагүй юм

	Та нар үүнийг мэдэх хэрэгтэй

	Энэ бүчний жинхэнэ эзэн

	Эгэл миний амийг аварч

	Эрхэм гавьяа байгуулахдаа

	Эрэмдэг хөлийг минь боосон юм...

	Аюуш гуайн хэлсэн энэ үгийг

	Анхаарч чагнасан хүүхэд бүр

	Танхимд нэг ч хүнгүй юм шиг

	Таг дуугүй чив чимээгүй...

	— Дөрөлжийн хөндийд гарсан

	Дөлт түймрийн аюулаас

	Амь насыг минь аварсан

	Ач тустай тэр хүүхдээ

	Өөрөө би танихгүй учраас

	Өмнө нь үзэж яваагүй дээрээс

	Ус нутгаараа баахан эрлээ

	Улс амьтнаас асууж сурлаа

	Яв, цав бодоод үзэхэд

	Лав тэр манай аймгийнх

	Сурагч та нарын дотор

	Сууж байгаа бол босоод ир гэж

	Хүүхдүүдийн дунд зогсож байгаад

	Хүнгэнэсэн тод өндөр дуугаар

	Хөлгүй хүнийг ингэж ярихад

	Хөдөлгөөн чимээ танхимд дэгдэж

	Би биш! Чи мөн үү? гэж

	Бие биеэ хүүхдүүд харцгаав

	Суга таягтайгаа Аюуш гуай ч

	Сурагчдын дунд зогссоор л байв

	Түүний биеийг түймрээс гаргасан

	Түнтгэр нэгэн борхон жаал

	Би таныг аварсаан гээд

	Биеэрээ гарч ирэхгүй л байв...

	 

	* * *

	 

	Уулзахыг хүссэн ачит жаалтайгаа

	Учирч чадаагүйдээ урам нь хугарч

	Тэндээс Аюуш гомдолтой гарч

	Тэнцэж ядан догонцон явахад нь

	Улаан бүчтэй хэдэн жаал

	Уралдах мэт гүйж ирээд

	Хоёр талаас нь сугадан авч

	Хотгор гүдгэрийг болгоомжтой өнгөрч

	Аймгийн төвийн зочид буудалд

	Аажуухан хөтөлсөөр хүргэж иртэл

	«Хөгжлийн зам» нэгдлийнх нь дарга

	Хөдөөгөөс дөнгөж ирсэн байв.

	Аюуш минь чи одоо бас л

	Асууж сурагласаар л явна уу?

	Ачит тэр хүүхэд чинь

	Арай л олдоогүй байна уу

	Одоо заавал олно гээд

	Орон суурин хэсэж явснаас

	Өрөөсөн хөлөө эртхэн хийлгэвэл

	Өөрт чинь ер нь тустай биш үү?

	Нэгдлийн даргыг ингэж хэлэхэд

	Нэг хэсэг дуугүй байснаа

	Аюуш толгойгоо алгуур өндийлгөж

	Аажуу тайвнаар түүнд ярьсан нь:

	Зорьсон хэрэг бүтэхгүй

	Зовсон сэтгэл ч амрахгүй

	Дарга минь би ч ер нь

	Даанч үйлтэй хүн юм даа

	Алхдаг хөлийн маань нэг нь

	Алга болсонд гутахгүй байна

	Амь нас маань аврагдсан

	Аз заяандаа л гялайж байна

	Хорвоод би амьд болохоор

	Хоёр гар минь үлдсэн болохоор

	Өрөөсөн байтугай хоёр хөл маань

	Өвдгөөрөө байхгүй ч гутахгүй ээ!

	Арга ядвал гэртээ суугаад

	Ажиллаж байхад саад алга

	Арьс, сур элдэхээс эхлээд

	Ажил, нэгдэлд маань их бий

	Хөлгүй болсон хүн шүү гээд

	Хөнжил доор баширлан хэвтэж

	Ганц биеийнхээ ашгийг бодож

	Гачигдсан бүхнээр тэтгэвэр авч

	Яасан ч би зүгээр суухгүй

	Ямар ч гэсэн нэгдэлдээ ажиллана

	Урьдаар би хүүхдээ л олно

	Уулзсан хойноо хөлөө хийлгэнэ

	Тэгэхээс нааш миний санаа

	Тэгтэл ер нь амарч өгөхгүй нь.

	Тэр хүүхдээ олохын төлөө

	Тив дэлхийг тойрсон ч яах вэ гэж

	Дунд нь бараг амьсгаа авалгүй

	Дуржигнатал ярьсан Аюушийн үгийг

	Нэгдлийн дарга сонсож байгаад

	Нэг хэсэг бодол болсноо:

	— Манай нутгаас тэр жаал

	Магад олдох нь өнгөр өө шив дээ

	Хаанахын хүүхэд хүрч ирээд

	Халуун амийг чинь аварсан юм бол!

	Өнөө санахаас манай нэгдэлд

	Өнгөрсөн зуныхаа амралтаар

	Учиргүй олон хүүхэд ажилласан

	Улаанбаатараас ч зарим нь ирсэн

	Миний л хувьд сайн танихаас

	Минжин гэдэг нэг охин

	Хотоос ирсэн даруйгаа

	Хоёр үнээ хариуцан авч

	Тэргүүний саальчин Цэндээс маань

	Тэгтлээ ер нь хоцрохгүйгээр

	Их сүү саагаад явсан

	Ийм нэгэн баримт байна.

	Хотын тавдугаар сургуулийн

	Хорлоо бил үү дээ нэг хүүхэд

	Долоон даага сургаж өгсөн

	Догь жаал байсан юм

	Түүнээс бусдыг нь би танихгүй

	Түрүүчээс нь ер мартаж орхиж

	Нэгдлээс шагнасан үнэмлэх зэргийг

	Нийслэлийн хүүхдүүд ихэнхийг нь авсан

	Энэ мэтээр хүүрнэсээр байгаад

	Нэг мэдэхэд шөнө дунд болжээ

	Орой ч болж унтаж амрахаар

	Ор дэрээ засаад хэвтэцгээв.

	 

	* * *

	 

	Нэг өдөр Аюуш гуайг

	Нэгдлийн төвөөр явж байтал

	Араас нь нэг хүүхэд дагасаар

	Аяархан гэгч түүнийг дууджээ.

	Ахиулаад сайн харсан чинь

	Арав л дөнгөж хүрсэн байрын

	Бов бор дугараг царайтай

	Бондойсон хүү зогсож байв

	Ах аа! та сайн байна уу

	Аймгийн эмнэлгээс хэзээ гарав

	Хайран хөл чинь ийм болсны

	Харамсалтай мэдээг би дуулсан

	Тэр хүүхдийг ингэж хэлэхэд

	Тэвдсэн Аюуш ч үг дуугарсангүй

	Тэвэрч аваад уйлж гарлаа

	Тэгээд хүүхдээ үнсэж эхэллээ

	Баруун зүүн хацар дээр нь

	Бас дух, хамар дээр нь

	Зогсоо зайгүй үнсэж байснаа

	Зол жаргалын наран гэснээ

	Чи яасан ачтай хүүхэд вэ?

	Чиний нэр хэн гэдэг вэ?

	Би ямар азтай хүн бэ?

	Чамтай ингэж уулздаг гээд

	Хүүхдээ би олсоон гэж

	Хүчээрээ Аюуш хашхирахад

	Суга таяг нь газарт унав

	Сул тал руугаа ганхан ойчив

	Орилоон бархираан тасалгаанд дэгдэж

	Ойчих унах чимээ гарахад

	Нэгдлийн дарга гэнэт сэрээд

	Нэн түргэн өндийн харвал

	Амттай сайхан зүүдэндээ болоод

	Аюуш гуай шалан дээр унажээ

	Дарга түүнийг өргөж босгоод

	Даруй оронд нь хэвтүүлж өгөөд

	Ай даа мөн ч хэцүүеэ дээ

	Ачит хүүхэд нь олдоосой доо гэж

	Аман дотроо хий л үглээд

	Аюуш гуайг өрөвдөж байв.

	 

	 


ХОЁРДУГААР БҮЛЭГ

	 

	1. Нийслэлийн зүг

	 

	Нисэх онгоцны буудал дээр

	Нэн ч олон хүн байна

	Дун цагаан онгоцны

	Дуу нь тун сүртэй байна.

	 

	Үзүүрсгэн дээл, эсгий гуталтай

	Үнэгэн малгай, өргөн бүстэй

	Суга таягтай өнөө Аюуш

	Суугчдын түрүүнд зогсож байна.

	 

	Онгоцны үйлчлэгч залуу эмэгтэй

	Оруулж суулгахаар түүнийг түшиж

	Олон шатаар өөд нь ахиулж

	Онгорхой хаалгаар цааш оруулахад

	 

	Сайн нөхөр минь саадгүй яваарай

	Санасан хэргээ бүтээгээд ирээрэй!

	Өнөөх жаалыгаа заавал олоорой!

	Өрөөсөн хөлөө түргэн хийлгээрэй

	 

	Төгрөг мөнгөөр хэрэв дутвал

	Түргэн бидэнд хэл өгөөрэй гэж

	Нэгдлийн дарга түүнийг үдэхэд

	Нисэх онгоц алгуур хөдлөөд

	 

	Газраар тэр түргэлэн гүйснээ

	Ганцхан агшинд тасран хөөрч

	Ханагар уудам тэнгэрийн мандлаар

	Харвасан сум шиг алслан одов.

	* * *

	 

	Энэхэн зай олдсоныг ашиглаж

	Эрхэм уншигчдаас асууж лавлахад

	Та нар ер нь сураг сонсов уу

	Танай сургуулиар юм дуулдав уу?

	 

	Тараасан зарлалд хариу ч ирэхгүй

	Тал талаас мэдээ ч байхгүй

	Аюуш гуайг би дагасаар л явна

	Ачтай хүүхдийг эрэлцсээр л байна

	 

	Хоёрхон бадаг бичихийн хооронд

	Хотод онгоц хүрээд иржээ

	Аюуш гуайг би дахин дагая

	Аяар та нартай ахин уулзъя.

	 

	* * *

	 

	Одоо Аюуш гуай хотод ирчхээд

	Очих айлаа зүглэн гэлдэрнэ

	Олон зүйлийг эргэцүүлэн бодож

	Олох аргаа хайж ядна.

	 

	Өнөө үеийн манай хүмүүсийн

	Өндөр хүндэтгэл, ёс дэглэмд

	Бахархахын дээдээр бахархаж явна

	Баярлахын ихээр баярлаж явна

	 

	Зөндөө хүнтэй автобусны дэргэд ч

	Зөөлөн зангаар хүмүүс хүндэлнэ

	Зөөврийн тэрэгний жолооч бүхэн ч

	Зорчих газар нь саадгүй хүргэнэ

	Сургууль бүхнээр орж гарч

	Сураглаж лавлан асууна гэдэг

	Өрөөсөн хөлгүй таягтай хүнд

	Өндрийн өндөр даваа байлаа.

	 

	Хамгийн сайн мэргэн аргыг

	Хаанаас би эрж олъё доо

	Хамжаад эрэлцэх завтай хүн

	Харин санаснаас юу билээ дээ!

	 

	Хөнгөн хурдан гурван дугуйтай

	Хөлгүй хүний унадаг тэргийг

	Хоршооноос аваад явдаг юм бил үү

	Хот дундуур эрдэг юм бил үү

	 

	Дотроо Аюуш ингэж бодсоор

	Догонцон явсаар айлдаа ирэв

	Таягт өлгөгдсөн хоёр сугаа

	Тавтай амрааж тэндээ хонов

	 

	* * *

	 

	Урьд шөнө би орондоо ороод

	Унтаж өгөхгүй нойр хулжив

	Учир явдлыг нарийн бодоод

	Урт шөнийг сэрүүн өнгөрөөв

	 

	Нэмэр тус заавал болох

	Нэг арга нээж оллоо

	Энэ л миний хэргийг бүтээнэ

	Эртхэн очиж хэлж үзье гээд

	 

	Ямар арга гэж асуухыг ч хүлээлгүй

	Яаруу сандруу гарч яваад

	Зөөврийн тэргэнд төдхөн суугаад

	Пионерын сонин дээр мөдхөн иржээ.

	 

	* * *

	 

	За тэгээд дүү нар минь би

	Замбараа муухантай ярьчихлаа

	Нарийн учир нь ийм л юм

	Наддаа ингээд тусалж үз!

	 

	Хэлсэн ярьсан үгнээс маань

	Хэсэглэн аваад бичдэг ч юм уу

	Хэзээ хэдийд хаана уулзахын

	Хэмжээ цагийг дурддаг ч юм уу

	 

	Та нар л нэг ухааныг нь олоод

	Тавиад өгч үз сониндоо

	Энэ л нэг зөв арга гэж

	Эрэлчин би ч итгэж байна

	Нэр усыг нь мэдэхгүй хүнийг

	Нэхэж сурч ирнэ гэдэг чинь

	 

	Имтэй тамгатай мал эрэхээс

	Илүү хэцүү юм байна гээд

	Аюуш гуайн санаа сая л амраад

	Ар тийшээ сандлаа налав

	Анхаарч сонссон сонины нөхөд

	Аль байдгаараа тусална гэв

	Түүнээс хойш долоо хоноход

	Түмэн уншигчдадаа сонин хүрчээ

	Тэр хүүхдийн тухай зарлал

	Тэргүүн нүүрэнд содхон гарчээ

	...Аймгийн «Хөгжлийн зам» гэдэг

	Ардын нэгдлийн гишүүн Аюушийн

	Амийг аварч, галаас гаргасан

	Ач тустай тэр пионер

	Рашааны хоёр гэдэг гудамжны

	Арван долоодугаар хаалганд очиж

	Тэр хүнтэй уулзаарай гэжээ

	Тэгээд манайд ирээрэй гэжээ

	Гадаа гэртгүй хүүхдүүд уншиж

	Гараас гарт дамжуулан үзэж

	Олдоогүй хүүхдийн тухай яриа

	Олон янзаар түгэн тарлаа.

	Ардын их хурлын газар ч

	Анхааралдаа авсан бололтой

	Түүнийг олоод манай газарт

	Түргэн ирүүл гэж сонинд даалгажээ.

	Одоо тэгэхлээр тэр хүүхэд

	Олдох нь бидэнд тодорхой болов

	Олдоод зөвхөн зогсохгүйгээр

	Одон ч авч магадгүй болов...

	 

	2. Би байна

	 

	Энэхүү гарчгийг би тавихдаа

	Энгүй их урамтай байна

	Эрхэм уншигч та нар ч гэсэн

	Энэ баяраас хуваалцаж байгаа

	Удаан хугацаанд бэдрэн цөхсөн

	Ужиг эрэл олдоно гэдэг

	Бидний хүссэн хэрэг зориг

	Биелж байгаагийн баяр мөн!

	 

	* * *

	 

	Өглөө бараг үүрээр босчхоод

	Өнөөдөр Аюуш гуай нэг л баяртай

	Хөлтэй байснаасаа тэгтэл дутахгүй

	Хөнгөн шингэн нэг л урамтай

	 

	Алаг үрээ алсад явуулаад

	Арван жил уулзаагүй эцэг

	Алсаас ирэх сургийг нь сонсоод

	Агуу баяртай хүлээж ядах шиг

	 

	Удаан сараар мөрөөдсөн хүүхэдтэйгээ

	Уулзана гэхээс сэтгэл нь хөдөлнө

	Улаан бүчийг нь байсхийсгээд л гаргаж

	Урдаа барьж бахархан үзнэ.

	 

	Өвөрт явсаар үрчийчхэж гээд

	Өөрөө босож индүүдэж гарлаа

	Өм шатсан үзүүрийг нь имэрч

	Өнгөрсөн явдлаа эргэж сэргээнэ.

	 

	Далбагар түрийвчтэй мөнгөө гаргаж

	Дарайсан шинээс нь ялгаж тоолно

	Тун удахгүй уулзахаар ирэх

	Туст хүүхдээ хүлээн сууна

	 

	* * *

	 

	Нэг жаал сонин барьчхаад

	Нэн ч хурдан гүйж явна

	Хашаа бүрийн хаягийг уншаад

	Хачин баяртай алхалж байна

	 

	Юунаас ч айхгүй зоригтой байрын

	Юуг ч андахгүй золбоотой янзын

	Юм бүхнийг мэддэг шинжтэй

	Юу ч гэсэн сэргэлэн л хүү байна

	 

	Цаашаа тэр түргэлэн алхалж

	Цаад хашааны буланг тойрч

	Аюуш гуайн байгаа тоот хаалгыг

	Андахгүй олоод очлоо шүү.

	 

	Хаалганд өлгөөтэй төмөр хонхны

	Хангинан дуугарах чимээг сонсоод

	Осолгүй л нэг хүүхэд ирлээ гээд

	Одоо л хүсэл минь бүтлээ гээд

	 

	Баярлан тэвдээд гэрээс гартал

	Багахан хүү зогсож байв

	Ах та минь сайн уу гээд

	Аварсан хүүхэд чинь би байна гэв.

	 

	Тэр хүүхдийг ингэж ярихад

	Тэвдээд Аюуш үг ч дуугаралгүй

	Тэвэрч аваад уйлж гарснаа

	Тэгээд хүүхдээ үнсэж эхэллээ.

	 

	Бондгор хоёр хацар дээр нь

	Борхон дух, хамар дээр нь

	Зогсоо зайгүй үнсэж байснаа

	Зол жаргалын наран гэснээ

	 

	Чи яасан ачтай хүүхэд вэ?

	Чиний нэр хэн гэдэг вэ?

	Би ямар азтай хүн бэ?

	Чамтай ингэж уулздаг гээд

	 

	Үнэн их баярласандаа болоод

	Үг хэлээ ч олж чадахгүй

	Үймэрч баахан тэвдэж байснаа

	Үзүүр нь шатсан бүчээ гаргаад

	 

	— Эрэмдэг хөлийг минь боож үлдээсэн

	Энэ бүчийг чинь би хадгалсаар

	Эрэл олдож уулзахын цагт

	Эргүүлж чамд өгье гэсэн юм

	 

	Буянтай чиний ачийг хариулж

	Буцалтгүй чамд үүнийг өгье

	Өвгөн ах чинь нэгдэлдээ ажиллаад

	Өөрийн хүчээр олж авсан юм гээд

	 

	Тэр хүүхдийг элгэндээ нааж

	Тэвэрч аваад дахиад л үнсэв

	Одоо ингээд хичээлтэй учир

	Очих цаг ч хариугүй боллоо

	 

	Орой би дахиад ирнэ

	Олон зүйл тантай ярья гээд

	Тэр хүүхэд учиргүй яараад

	Тэвдэн сандарч хаалга яраад

	 

	Хар хурдаараа гүйгээд явчихад

	Харан зогссон Аюуш гуай

	Амь биеийг минь аварсан

	Ач буянтай хүү минь чи

	 

	Удаан насыг наслан явж

	Зузаан жаргалыг эдлээрэй гээд

	Уярсан нүдээр хойноос нь ширтэж

	Усан нулимс дуслуулан хоцров

	Яаж ч болохгүй баярласандаа

	Ядахдаа нэрийг нь мэдсэнгүй үлдэв

	Санаж явбал болдог гэгчээр

	Сажилж явбал хүрдэг гэгчээр

	Сайн хүүгээ ч олж уулзлаа

	Санасан хэргээ ч бараг гүйцээлээ

	 

	* * *

	 

	Ач гавьяатай тэр хүүгийн

	Алдар нэр нь мандаж яваг!

	Аз заяа нь дэлгэрч яваг!

	Ажил үйлс нь дэгжиж яваг!

	 

	Өнөө үеийн манай хүүхдийн

	Өндөр хүмүүжил ийм л сайхан

	Өвгөд настнаа хүндлэн асардаг

	Өгөөмөр ач нь тийм л сайхан

	 

	Орой түүнийг хүрээд ирэхэд

	Овог нэрийг нь асууж мэднэ

	Эх эцэгтэй нь уулзаж ярина

	Энэ бүхнээ учирлан тоочно.

	 

	Одоо ингээд хөл хийлгэвэл

	Орон нутагтаа бушуухан буцаж

	«Хөгжлийн зам» нэгдэлдээ очиж

	Хөдөлмөр өдрөө хийнэ дээ.

	 

	Ингэж бодоод Аюуш гуай ч

	Инээн баясан хэсэг суув

	Анх санаснаа бүтээн биелүүлж

	Амьд явсныхаа ч хэргийг хийв

	 

	* * *

	 

	Эрдэм номыг хичээлээр сурдаг

	Эрлийг бас сургаар олдог

	Энэ тун үнэн үг шүү

	Эртний өвгөдийн үнэт сургаал шүү

	 

	Хайж сурсан Аюуш гуай ч баярлаж

	Хамт явсан би ч гялайж

	Хамжиж эрсэн та нар ч бахархаж

	Хамаг явдлын учир тайлагдав.

	 

	Асан дүрэлзсэн түймрийн галд

	Аварга зоригоор сэлэн орж

	Ерийн хүний амийг аварсан

	Жирийн тэр баатарлаг хүүг

	 

	Аюуш гуайтай уулзахаар ирэхэд

	Амдаж байгаад би ч уулзъя

	Орон гэрийг нь заалгаж авъя

	Очдог сургуулийг нь мэдэж авъя

	 

	Тэгээд түүний баатарлаг үйлсийг

	Тэнд эндгүй бахдан дуулъя

	Тэгэхийн тулд үзгээ бэлтгэж

	Тэвэр хэртэй цаас зэхье.

	 

	Аранзал улаан бүч зүүж

	Элгэн биедээ намируулсан

	Алтан соёмбот тэмдэг хадаж

	Энгэр дээрээ гялалзуулсан

	 

	Жинхэнэ шударга пионер хүний

	Жишээч тийм ариун үйлсийг

	Үнэнээр нь dи бичих учиртай

	Өгүүлж би өчих ёстой

	 

	Та нар ч гэсэн унших тэмүүлэлтэй

	Танилцаж авах уул шиг хүсэлтэй

	Үйл ажил нь бүхэнд дурсгалтай

	Үлгэр жишээ нь бидэнд дуурайлтай

	 

	Алтан наран баруунаа тонгойж

	Аажмаар тэгээд далд орлоо

	Айван тайван орой эхэлж

	Алиман сар ч манхайн гарлаа

	 

	Орой ирэх хүүхдээ хүлээгээд

	Одоо Аюуш гадаа сууж байна

	Түрүүний хэлснээрээ би ч гэсэн

	Түүнийг хүлээгээд хамт байж байна

	Аялсан замдаа цуцдаггүй

	Саран аажмаар дээшилсээр

	Анивалзан байхдаа эцдэггүй

	Одон аяндаа олширсоор

	 

	Цангинам өвлийн, үдэш эхлэн

	Цагийн зүү ахисаар л байна

	Цаад хашааны өнцөг буланг

	Цавчилгүй бид харсаар л байна

	 

	Тэгэвч тэр хүүхэд маань

	Тэндээс гараад ирэхгүй л байна

	Дагжим хүйтэнд бид хоёр ч

	Даарч байгаа гэж жигтэйхэн

	 

	Яваад ирнэ гэж өглөө хэлчхээд

	Яагаад одоо ирэхгүй байна вэ!

	Яалаа ч гэсэн тэр хүүхдэд

	Ямар нэгэн саад учирчээ

	 

	Ар гэрт нь ажил гарав уу?

	Аль эсхүл давтлага хийв үү гэж

	Зүйл бүрээр бодсоор суувч

	Зүг рүү нь бас ажсаар байвч

	 

	Одоо бүр ч харанхуй боллоо

	Олны хөл ч хааяагүй татарлаа

	Болзсон цагтаа тэр ч ирэхгүй

	Бодсон санасан өнгөрөв бололтой

	 

	Маргааш нь босоод хашааны гадаа

	Мань Аюуш гуай суусаар л байна

	Өглөөнөөс аваад үдэш хүртэл

	Өдөржин харуулдаж хүлээсээр л байна

	 

	Яарч тэвдээд нэрийг нь мэдсэнгүй

	Ядахдаа тэгээд сургуулийг нь асуусангүй

	Би мөн мулгуу хүн ээ дээ гэж

	Биеэ зэмлэсээр Аюуш бослоо

	 

	Энэ мэтээр гурван хоног

	Эцтэл хүлээж цөхрөнгөө барав

	Эргэцүүлэн бодсоор Аюуш гуай ч

	Эцэст нь ингэж буцалтгүй шийдэв

	 

	Авралт хүүхдээ олсноос хойш

	Ач тусыг нь хариулснаас хойш

	Улаан бүчийг нь өгснөөс хойш

	Уулзаад ч одоо яах юм билээ

	 

	Томоогүй тэр бяцхан хүү

	Том хүнтэй зэрэгцэн суугаад

	Тохитой буурьтай хэдэн үг

	Тов хийтэл сольчих биш дээ

	 

	Энэ учраас хүлээхээ больё

	Эмнэлэгт очиж хөлөө хийлгэе

	Эртхэн ер нь нутагтаа буцъя гэж

	Эргэлтгүй Аюуш шийдлээ

	 

	* * *

	 

	Бас л би энэ завшаанд

	Багачууд та нартайгаа зөвлөе

	Олддоггүй хүүхдээ арайхийж олоод

	Одоо алдчихдаг нь харамсалтайяа

	 

	Зориглон эрсэн Аюуш маань ч

	Зорьсон хэргээ бүтээж орхиод

	Хайр шангаа түүнд хүртээж

	Халуун баяраа түм хүргээд

	 

	Одоо ч санаа амарлаа гээд

	Орон нутагтаа буцах гэж байвч

	Амжиж уулзаж даанч чадаагүй

	Ард нь үлдсэн бид хөөрхийеэ!

	 

	Гавьяа байгуулсан тэр пионертой

	Ганцаарчилж би уулзан ярилцаад

	Галын дунд баатарлаж явсныг нь

	Гаргаж энд бичих гэсэн юм

	 

	Та нар ч бас уулзсан сан бол

	Танхим танхимдаа ээлжээр урьж

	Баатарлаг сайхан үйлсийг нь магтаж

	Бахархлын дээдээр баярлах байсан

	 

	Багачуудын сонин олсон сон бол

	Бас нэг сурвалжлагчаа явуулж

	Түүний эрэлхэг лут гавьяаг

	Түмэн хувиар хэвлэх л байсан

	 

	Ардын их хурал олсон сон бол

	Аваачиж түүнийг хүндлэн уулзаж

	Зарлиг тогтоолоо даруй гаргаж

	Засгийн шагналаа хүртээх л байсан

	 

	Тэгэхлээр одоо яаж шийдэх вэ?

	Тэр хүүхдийг хаанаас олох вэ?

	Саатаж бид тавтай зөвлөлдье

	Санал бодлоо та нартай зөвшилцье

	 

	Эрлээ одоо ингээд зогсооё

	Энүүгээр ер нь зүйл дуусгая гэж

	Шантраад бид больж болохгүй

	Шамдаад бид заавал олъё гэсэн

	 

	Олон хүүхдийн тавьсан саналыг

	Онцгой анхаарах хэрэгтэй шив дээ

	Энэ учраас эрлээ үргэлжлүүлж

	Эрвийн дэрвийхээрээ бэдрэх шив дээ

	 


ГУРАВДУГААР БҮЛЭГ

	 

	1. Ах аа! Сайн байна уу?

	 

	Аюуш гуай бас л таягаа тулсаар

	Алхах нэг хөлтэй болохоор

	Эмнэлэгт очихоор явж байтал нь

	Эгц урд нь нэг хүүхэд ирээд

	 

	Цэргийн хүн шиг тапхийгээд

	Цэх шулуун номхон зогсоод

	Баруун гараа өргөн ёслоод

	Баярын царайгаар мишээж байгаад

	 

	Ах аа! Та сайн байна уу?

	Аймгаасаа та хэзээ ирээ вэ

	Хайран хөл чинь ийм бол оо юу?

	Хаймран хөл хийлгэхээр зорио юу?

	 

	Чанга цовоогоор ингэж хэлэхэд нь

	Чанх урьдаас нь Аюуш хараад

	Түрүүчийн ирдэг хүүхэд бишийг

	Түргэн зуур ажиж мэдээд

	 

	Чи чинь одоо хаанахын хүүхэд вэ?

	Чиний нэр хэн гэдэг вэ?

	Манай нутгаас ирсэн юм уу?

	Магад л би танихгүй юм байна

	 

	Билгүүн Гэрэлийн бага хүү ч

	Биш биз дээ чи чинь гээд

	Таньж ядан хэсэг зогссоноо

	Таягаа тулсаар цааш алхахад

	 

	Уг нь би хотод суудаг

	Улаанбаатарын хүн шүү дээ

	Арван жилд сурдаг даа

	Адъяа гэдэг нэртэй дээ гэв

	 

	Дугараг борхон нүүрэнд нь

	Баяр жавхаа тодорсон

	Дуран хархан нүдэнд нь

	Баясал хийморь бадарсан

	 

	Эрэмгий зориг золбоотой

	Эрэлхэг бол уу гэж бодогдмоор

	Энэрэхийн сайхан сэтгэлтэй

	Эелдэг бол уу гэж санагдмаар

	 

	Төөлж биеийг нь хэмжвэл

	Атигар намхан нуруутай ч

	Тоолж насыг нь хэлбэл

	Арван тавтай гэнэ.

	 

	Жавхаа нэмсэн улаан бүч нь

	Аясын салхинд намиран дэрвэнэ

	Жанжин Сүхийн дүртэй тэмдэг нь

	Алтан наранд гялалзан харагдана.

	 

	* * *

	 

	Харин Адъяа Аюуш гуайг дагаад

	Халтирчих вий гэж аятайхан түшээд

	Хамгийн зөөлөн нам дуугаар

	Харилцан түүнтэй ярьж эхэллээ.

	 

	Өвгөн анх тоомсоргүй явснаа

	Өөрийг нь халамжилсанд тоймгүй баярлаж

	Энэ хүүхэдтэй яриа дэлгэхээр

	Эмнэлгийн гаднах сандалд суулаа

	 

	— Хүү минь чи хөлгүй ахыгаа

	Хүндлэн түшсээр хүрээд ирэв үү?

	Одоогийн хүүхдийн ариун чанарыг

	Ойлгоод би баярлаж л явах юм

	 

	Манай нутагт Дөрөлж гэдэг

	Маш уудам хөндий байдаг юм

	Ноднин намар түймэр гарч

	Ноцсон галд нь би хөөгдөж гэтэл,

	 

	Адъяа үгийг нь тасалж аваад

	Авхаалжтайгаар нүдээ гялалзуулж

	Даанч их түймэр байсан шүү

	Та ч мөн зоригтой хүн шүү гэв

	 

	Зоригтойгоо ч алд даа хүү минь

	Золтой л би үхээгүй юм

	Зүйргүй ачтай нэг жаалын

	Зүтгэл хүчинд л амьд гарсан юм

	 

	Тэр жаалыгаа олж уулзах гэж

	Тив дэлхийг хэсэх нь холгүй

	Харин эндээс түрүүнд оллоо

	Хайр талархлаа илэрхийллээ.

	 

	Одоо тэгээд санаа амраад

	Орон нутагтаа түргэхэн буцахаар

	Хиймэл хөл хийлгэж аваад

	Хэзээ мөдгүй гарч өгнө дөө.

	 

	Аюуш гуайн энэ ярьсан үгийг

	Адъяа тун анхааран чагнаж

	Алив зүйлийг тунгаан бодож

	Агшин зуур дуугүй сууснаа,

	 

	Халуун амийг тань үхлээс аварч

	Хайр шанг өөрөөс чинь хүртсэн

	Хаанах сургуулийн хэн юм бол?

	Хачин жигтэй хэрэг байна даа.

	 

	Шинжгүй зантай шившгийн жаал

	Шийдсэн шуналтай өөдгүй хүүхэд

	Сурагчдын дунд сууна гэж үү?

	Сургуулийн дотор байна гэж үү

	 

	Адъяа хүүг ингэж хэлтэл

	Аюуш гуайн нүд том болоод

	— Яана гэнэ ээ жаал минь чи

	Яасан тэнэг амьтан бэ?

	 

	Хүнийг аварч гавьяа байгуулсан

	Хүүхдийг чи өөдгүй гэнэ ээ!

	Хүчийг нь бодож ачийг нь хариулахад

	Хүний үнэргүй шуналтай гэнэ ээ?

	 

	Аюуш гуай ч айхтар уурлаж

	Ачтан хүүхдээ амь шигээ өмөөрч

	Агшин зуур ханцуй шамлаж

	Алгадаад авмаар сүртэй болов

	 

	Үгүй ээ ах минь учрыг олъё.

	Үнэн мөнийг нь уудлан ялгая

	Үхлээс таныг аварч гаргасны

	Үнэн баримт нь юу юм бэ? гэхэд

	 

	— За чи түүгээр яах гэсэн юм бэ?

	Зарга шүүдэг байцаагч юм уу

	Задарсан хар тархи вэ, хө

	Замбараа дэглэмгүй амьтан бэ, чи

	 

	Одоохон чи явж үз гэм

	Оочроосоо би хоцорч орхих нь гэж

	Тас загнаж, зад хөөсөөр

	Таягаа тулаад сандлаас босов

	 

	Үгүй ээ, ах минь учрыг олъё

	Үнэн мөнийг нь урьдаар ялгая

	Тэсэхүйеэ бэрхээс аварч гаргасан

	Тэр жаал чинь би л юм сан гэж

	 

	Адъяа хүүг аяархан хэлэхэд

	Аюуш гуайн уур бадарсан хэвээр

	Хэд алхалж ойртон ирээд

	Хэт ширүүн ингэж хэлэв;

	 

	Худлаа хэлж залилах гээ юу?

	Хуурч намайг мэхлэх гээ юү?

	Шан авч мөнгөжих гээ юу?

	Шалавхан яв гээд таягаараа түлхэв

	 

	Тэр хүүхэд таныг ёстой

	Тэгж залилаад үгүй болж дээ

	Би бол ч хэзээ ч тэгэхгүй

	Биелүүлэх тангарагтай пионер шүү

	 

	Чи ер нь юу гэх гээ вэ?

	Чирэгдэл учруулаад яах гээ вэ?

	Тэгвэл чи тэндхийн байдлыг

	Тэр л ёсоор нь хэлээд орхи л доо

	 

	Үзсэн харсан юм болгоныг

	Өгүүлж хэлэхэд амархан байдаг

	Та наашаа жаахан суу л даа

	Танд би сайхан ярья л даа

	 

	2. Учраа ололцов

	 

	Дөрөө зурам өвс ургасан

	Дөрөлжийн хөндий уудам юм билээ

	Шандын захад танай бригадын

	Шаасан майхан гурав байсан

	 

	Хадланчид таныг ахлагч аа! гэж

	Хайрлан хүндэлж байсан билээ

	Үүр цайхаас үдэш хүртэл

	Үнэндээ та нар их ажилладаг сан

	 

	Хотоос бид зуныхаа амралтаар

	Хорин гурвуулаа нэгдэлд очиж

	Хороо барьж, хашаа сэлбэж

	Хонь хяргаж, хадлан авалцаж

	 

	Мал ажиллагааны аргыг мэдэж

	Малчин хүний амьдралыг судалж

	Нэмэр тусаа бид ч хүргэж

	Нэгдлийн захиргаанаас шагнал ч хүртэж

	 

	Найртай сайхан ажиллаж амраад

	Найзтай сайхан амьдарч байгаад

	Найман сарын хорин тавдаар

	Наашаа бид буцсан юм даа

	 

	Адъяаг ингэж намуухан ярихад

	Аюуш гуай ч намбатай сонсоод

	Уртаар нэг санаа алдсанаа

	Учрыг тунгаан сайн бодсоноо;

	 

	— Үгүй хө, чи нээрээ хэлж байна уу?

	Үнэмшүүлэхээр намайг хуурч байна уу?

	Ахиад цааш нь гайгүй яриач гээд

	Арай зөөлхнөөр түүнд хэллээ

	 

	— Бүч зүүсэн пионер хүн

	Бүр ч тэгээд сургуулийн сурагч

	Хуурамч үзлийг жигшдэг юм

	Худал үгийг хэлдэггүй юм.

	 

	Зуурам халуун өдөр юм сан

	Зурам агнахаар өглөө гараад

	Хадлан авах талбайн чинь захад

	Хавх зүүгээд явж байлаа, би

	 

	Хормой шуун явсаар байгаад

	Хоёрхон зурам ядан агнаад

	Баяр хөөртэй алхалж явтал

	Баруун хойно түймэр гарлаа

	 

	Яадаг билээ гэж би ч сандраад

	Яаруу түргэн мориндоо мордоод

	Явах гэтэл зүүн хойноос

	Яралзтал давхисан нэгэн хүн

	 

	Баагьсан түймрийн өмнүүр ороод

	Байхгүй болохыг би хараад

	Хар хурдаар давхиж очвол

	Харин та мориноосоо унажээ.

	 

	Улалзаж шатсан түймрийн гал

	Урин салхинд ширүүн туугдаж

	Босож чадахгүй таныг чиглээд

	Болж л өгвөл шатаачихъя гэсэн шиг

	 

	Ноцсоор дүрэлзсээр дөхөөд ирэхэд нь

	Ноцолдсоор би таныг чирч

	Галаас тэгээд арайхийж холдуулаад

	Гар өргөж машинд суулгаад

	 

	Тэр чигээрээ эмнэлэгт авчраад

	Тэгээд л би буцаад явчихсан

	Хавийн хүмүүс түймэрт цуглаад

	Хамжиж элбэж цохисоор байсан

	 

	Миний тоолсноос долоон нуруу

	Мянга дөхсөн олон бухал

	Маргааш нь харахад юу ч байхгүй

	Маш эвгүй санагдаж билээ

	 

	Мориноосоо ойчихдоо хөл чинь хугараад

	Монгол гуталтайгаа эргэсэн байсан

	Улаан бүчээ тайлж аваад

	Уясан юм сан тус болоогүй байх

	 

	Маргааш нь тэгээд буцах болоод

	Машиндаа суугаад хот руу явсан

	Түүнээс хойш бид ч уулзаагүй

	Түрүүчийн сониноос зарлал үзсэн.

	 

	Төвшин бөгөөд даруухан янзтай

	Төв шударгаар ингэж ярихад

	Хоёр нүднээс нь нулимс унаж

	Хоолой нь тороод дуугарч ч болсонгүй

	Юу гэнэ ээ, хүү минь, юу гэнэ ээ!

	Юун сонин хэрэг болов оо?

	Чи тэгвэл амийг минь аварсан

	Чин үнэнч ачтан юм уу гээд

	 

	Аюуш гуай ч чангаар хэлээд

	Адъяаг тэврээд үнсэж гарлаа

	Амьтан хүн ч дорхноо цуглаад

	Алив учрыг нь сонирхож зогслоо.

	 

	3. Пионер хүний үг

	 

	Адъяа, Аюуш гуайг түшиж явсаар

	Рашааны гудамжны айлд нь ирж

	Амин чухал нарийн үгсээ

	Аядуу тайвнаар хүүрнэж гарлаа

	 

	Өдий насыг насалсан ч би

	Өнгийн юмыг үзсэн ч би

	Өчүүхэн тэр жаал хүүд л

	Өөрийн эрхгүй чадуулж дээ

	 

	Ой мод өндөртэй намтайг

	Олон хүн сайнтай саартайг

	Ойлгож өөрөө мэддэг ч гэсэн

	Осол гэдэг хэцүү юм даа

	 

	Үнэндээ тийм жаахан хүүхдийг

	Үл бүтэх ийм заль зохиогоод

	Хүрээд ирэхийг яаж мэдэх вэ?

	Хүний итгэл ийм л ариун даа

	 

	Сүү шиг цагаан санаж явахад

	Хөө шиг хар занаж байдаг

	Муу хүний цаашдын зам

	Мугуйд бөгөөд богинохон доо

	 

	Аажим дуугаар ингэж хэлээд

	Аюуш гуай нэг санаа алдав

	Адъяа түүнийг сонсож суугаад

	Аяндаа нэг толгой сэгсрэв.

	 

	— Саяхан уншсан нэг номд

	Сайхан зохиол зөндөө байсан

	Сайхны дотроос нэг шүлэг

	Санаа сэтгэлд аяндаа үлдсэн

	 

	Таны саяын хэлдэг бүгдийг

	Тал бүрээс нь бодсоор байтал

	Тогтоож авсан тэр шүлэг

	Тов тодорхой санагдаж байна.

	 

	«Өргөн дэлхийн хөрс

	Өнгийн цэцгэн бүрхээстэй

	Өнгийн цэцгийн дотор нь

	Өргөс ч бас ургаастай»

	 

	Тоолоод үзвэл дөрөвхөн мөртэй

	Толгой холбосон энэхэн бадаг

	Бум түмэн багачуудын дундаас

	Бултайж байгаа тэр хүүхдийг

	 

	Даруй яг онож хэлсэн

	Дайчин хурц шүлэг юм гэж

	Даруу зөөлнөөр ингэж хэлээд

	Дахиад Адъяа цааш залгаж,

	 

	Тэгэхлээр бид ийм дутагдалтай

	Тэмцэхгүй өнгөрөх эрх байдаггүй

	Тэмдэг бүч зүүсэн пионерын

	Тэргүүн зэргийн үүрэг юм гэтэл

	 

	Мань Аюуш гуай үгийг нь тасалж

	Мартсанаа сая санасан бололтой

	Нүүрээ нэлээд төв байлгаад

	Нүдээ нэлээд том болгоод

	 

	— Ганц хөлтэй ч тэсэж чадалгүй

	Ганцхан чиний мөрөөсөл болж

	Нутаг усаараа эрсээр яваад

	Нуур олноороо сурсаар байгаад

	 

	Ядаж ядаж цөхрөнгөө бараад

	Яах ч аргаа олохоо болиод

	Яваад намайг энд ирэхэд

	Яаралтай зарлал хэвлэсэн байхад

	 

	Түргэхэн ирээд надтай уулзахгүй

	Түрүүчийн хүүхдээс хоцорч орхидог

	Ээ дээ чи мөн амарлингуй яа даа

	Эсхүл чи уншаагүй юм уу?

	 

	— Уншсаан, би цөмийг уншсан

	Уулзана ч гэж бодож явсан

	Давын түрүүнд гүйгээд очих нь

	Даанч надад эвгүй байсан юм.

	 

	Амь насыг чинь аварснаа

	Алдар гавьяа гэж бодохгүй байна

	Анд найз аав ээждээ ч

	Ам нээж үүнийг хэлээгүй юм.

	 

	Яагаад гэвэл тэд намайг

	Ялихгүй жижиг юм хийчхээд

	Олон дунд гайхуулан сайрхаж

	Онгирч байна гэж бодож магадгүй

	 

	Ерөөсөө тэгээд энэ бол

	Ерийн хэрэг байгаа юм даа

	Ерийн ийм хэрэг явдлыг

	Ертөнцөөр зарлах хэрэггүй юм даа

	 

	Адъяа хүүг ингэж хэлүүт

	Аюуш гуай ч тосон аваад

	Том гарынхаа зөөлөн алгаар

	Толгой магнайг нь илж байгаад

	 

	— Хүү минь чи яасан их

	Даруу зантай хүүхэд вэ дээ

	Хүний амийг аварч авчхаад

	Даанч ингэж болохгүй ээ! гэв

	 

	Бүхий олондоо тангаргаа өргөөд

	Бүч, тэмдэг зүүсэн пионер

	Бүтээж хийсэн өчүүхэн юмаа

	Бүхэнд гайхуулж бардамнадаггүй юм.

	 

	Сайн бүхнийг дэмжихийн төлөө

	Саар бүхэнтэй тэмцэхийн төлөө

	Намын сургаал, эвлэлийн замналыг

	Насаараа бид залгах ёстой юм.

	 

	За тэгэхээр ах минь надад

	Зав тун бага боллоо

	Зарчим дэглэмгүй тэр хүүхдийг

	Заавал олох хэрэгтэй боллоо

	 

	Өөрөө та эмнэлгээр очиж

	Өрөөсөн хөлөө хийлгэж л бай!

	Өнөөдрөөс эхлэн тэр хүүхдийг

	Өнөр нөхөдтэйгөө эрэх болно

	 

	Харин та, тэр жаалынхаа

	Хамаг байдал зарим онцлогоос

	Харж ажиж тогтоосон бол

	Харамгүй надад хэлж өгөөч гэв.

	 

	— Яаж ч болохгүй баярласандаа би

	Ярих үгээ ч хэлж чадаагүй

	Ядахдаа нэрийг нь ч асуугаагүй

	Явдаг сургуулийг нь ч анхаараагүй

	 

	Уртадсан гэмээр хөвөнтэй цамцтай

	Уужуудсан гэмээр ажлын гуталтай

	Малгай нь байз ямар шүү билээ?...

	Мярнуусан үстэй байл уу даа

	 

	Юунаас ч айхгүй зоригтой байрын

	Юуг ч андахгүй золбоотой янзын

	Юм бүхнийг мэддэг шинжийн

	Юу ч гэсэн сэргэлэн л хүү байсан...

	 

	Энэ үгийг Адъяа сонсоод

	Агшин зуур аливааг эргэцүүлж

	— Этгээд түүнийг олсны дараа

	Эргэж уулзъя гээд гарч явлаа.

	 

	Шинжгүй зантай шившигт жаал

	Шийдсэн шуналтай өөдгүй хүүхэд

	Сурагчдын дунд сууна гэж үү?

	Сургуулийн дотор байна гэж үү?

	 

	Ингэж бодсоор Адъяа алхалж

	Эргэн тойрныг ажиглан явж

	Уртадсан гэмээр хөвөнтэй цамцтай

	Уужуудсан гэмээр ажлын хартай гэж

	 

	Дахин дахин амандаа үглэж

	Дайралдсан хүүхдийг ажин шинжсээр

	Цаашдаа тун зоримог алхалж

	Цагдан сэргийлэхийн үүдээр орлоо.

	 

	 


ДӨРӨВДҮГЭЭР БҮЛЭГ

	 

	Сайн хүүхдээ эрж сурсаар

	Сар өдрийг барж явсан

	Аюуш гуайн эрэл одоо ингээд

	Адъяа хүүд аргагүй шилжлээ

	 

	Хувьсгалт үеийн пионер хүн

	Хурц улаан бүчтэний нэг

	Худалч түүнийг олохын төлөө

	Хулгайч этгээдийг барихын төлөө

	 

	Яаж чухам ажиллаж эхлэхийг

	Ямар арга хэрэглэж эрэхийг

	Ярья гэвэл сунжрах болов уу?

	Яахав, цааш нь жаахан бичих үү?

	 

	1. Эрэл

	 

	Төрөл бүрийн бараа өрсөн

	Төв дэлгүүрт Адъяа орвол

	Шилээ дараад зогссон улс

	Шинэ бараа авсаар байлаа

	 

	Дээш доош шатаар гүйж

	Дээд доод давхрыг гүйцээж

	Хүн олны дундуур сүлжиж

	Хүүхэд болгоныг ажиглаж явлаа

	 

	Уртадсан гэмээр хөвөнтэй цамцтай

	Уужуудсан гэмээр ажлын гуталтай

	Аюуш гуайн хэлсэнтэй таарах хүүхэд

	Адъяад ер нь харагдахгүй л байв.

	 

	Хоршоон дотор холхисоор байгаад

	Хоёр гурван цаг болов

	Тэндээс Адъяа гарч явсаар

	Тэр чигээрээ гуанзанд очив

	 

	Хүн олноор цугладаг газар

	Хүүхэд бөөнөөр тоглодог газар

	Адъяа хүү энэ мэтээр

	Ажиглаж сэжиглэж явдаг байв

	 

	Шинэ шөлний ханхлам үнэр

	Шил шаазангийн хангинах чимээ

	Зөндөө улсын тавтай хооллолт

	Зөөгч эмэгтэйн яаралтай алхалт

	 

	Энэ бүхнийг гайхаж зогсолгүй

	Эргэн тойрныг хэсүүлэн харснаа

	Баруун захын дугуй ширээнд

	Багахан хүүхэд байхыг үзэв.

	 

	Даалимбан өнгөтэй хөвөнтэй цамц нь

	Тах хадсан ажлын гутал нь

	Давын өмнө Адъяагийн нүдэнд

	Даанч түргэн тодхон туслаа.

	 

	Яаралгүй тайван алхалж очоод

	Яг түүний дэргэд ирээд

	Эзэнгүй нэгэн сандлыг татаж

	Эгц урдаас нь харан суулаа

	 

	Таван онцын тэмдэг зүүсэн

	Танихгүй хүүхдийг ер харалгүй

	Тавагтай хоолоо бушуу халбагадаж

	Талхтай холиод тэр иднэ.

	 

	Түмэн зүйлийг эргэцүүлж бодоод

	Түүнийг баахан ажиглаж сууснаа

	Ширээн доогуур гутлыг нь харж

	Шинж маягийг нь анхаарч байснаа

	 

	Энэ хүүхэдтэй яримаар санагдаад

	Эхлэн асуух үгээ бодоод

	Наад руу нь жаахан бөхийгөөд

	Нам дуугаар шивнэн асуув

	 

	— Жаалаа чамд мөнгө байна уу?

	Жаахан хоол авч өгөхгүй юу? гэхэд

	Цаад хүүхэд нь нэлээд гайхсанаа

	Цагаан мөнгөнүүд өврөөсөө гаргаж

	 

	— Дөрвөн төгрөгтэй явсан боловч

	Дөнгөж энэхэн үлдлээ дээ гээд

	Дөчин мөнгө өмнө нь тоолж

	Дөхүүлж түүнд түлхэж өгөв

	 

	— Зүсэм талх, аяга цай

	Зүгээр байхаар авчих гэж

	Харамгүй сэтгэлээс тэр хүүхэд

	Хамаг байгаагаа гаргаж өглөө.

	 

	— Чадлынхаа хэрээр надад тусалсан

	Чамд би их баярлалаа

	Гэсэн ч би авахаа байя

	Гэртээ одоо харина, би

	 

	Галын аюулаас хүнийг аварч

	Гайхалтай эрхэм гавьяа байгуулсан

	Мундаг зоригтой нэг хүүхдийг

	Муу найз нь эрж явна

	 

	Чи ер нь танихгүй биз дээ

	Чихэнд чинь юм дуулдаагүй биз дээ

	Тэрэнтэй би уулзах гэсэн юм

	Тэгээд би бэдэрч яваа юм

	 

	Адъяа хүүг ингэж ярихад

	Анхаарч чагнасан нөгөө хүүхэд

	Хэтийн юм бодсон шинжтэй

	Хэсэг мөч дуугүй сууснаа;

	 

	— Түүнийг чинь би мэдэх юм байна

	Тэр ч байтугай зургийг нь харсан

	Золбоотой хүү гэж манайхан ч магтсан

	Зоригтой жаал гэж би ч бахадсан, гэтэл

	 

	Ашгүй нэг олдох нь дээ гээд

	Адъяа тун урамтай болоод

	Чи тэгээд цааш ярь гэснээ

	Чихээ түүнд улам ойртуулав.

	 

	— За байз уу хэдийд билээ дээ?

	«Залгамжлагч»˗д бил үү? Сонинд бил үү?

	Чухам нэрийг нь ч бас мартчихаж

	Чулуун хэн сэн гэлээ дээ нэг хүүхэд

	 

	Хоёр хүүхдийг галаас аварч

	Хотод ирээд одон авсныг

	Би нэг уншиж байсан юм

	Бас зургийг нь үзэж байсан юм

	 

	Энэ үгийг Адъяа сонсоод

	Эгээ бишийг амархан мэдээд

	— Дорноговийн Чулуунхүү юу даа

	Дуулсан дуулсан тэр биш гэв

	 

	Олдошгүй юмны сургийг гаргалаа гэж

	Овоо баярласан нөгөө жаал

	Урам нь жаахан хугарсан бололтой

	Уруу харж дуугүй сууснаа;

	 

	— Миний л хувьд бол тэрнээс өөр

	Мэдсэн сонссон юмгүй дээ гэж

	Эрсхэн хэлээд тэр босов

	Энэ бишийг ч Адъяа мэдэв

	 

	* * *

	 

	Цангинам хүйтэн өвлийн тэнгэр

	Царай нь бараан цаанаа л тавгүй

	Цасан шуурга хуйлран хийсэж

	Цадиггүй жавар, хамар чимхэнэ

	 

	Зуны амралтаар хамт явж

	Зугаатай амарсан хориод хүүхдээ

	Нэгэн дор Адъяа цуглуулаад

	Нэн ч их яриа боллоо

	 

	Богинохон цагийн энэ цуглаанд

	Болсон явдлын учрыг хэлэхэд

	Бусад нөхөд нь жигшин гайхав

	Бултаараа эрье гэж санал нэгдэв

	 

	Шинжгүй зантай, шившгийн жаал

	Шийдсэн шуналтай өөдгүй хүүхэд

	Сурагчдын дунд сууна гэж үү

	Сургуулийн дотор байна гэж үү

	 

	Яасан ичдэггүй хүүхэд вэ? тэр

	Ямар онгироо жаал вэ гэж

	Адъяагийн цуглуулсан хүүхдүүд

	Ам амандаа ээлжлэн шуугилдав

	 

	— За тэгэхлээр хүүхдүүд минь

	Замбараагүй шуугилдахаа зогсъё

	Зальтай тийм өөдгүй жаалыг

	Заавал олохыг бүгд хичээе!

	 

	Аюуш гуайн надад хэлсэн ёсоор

	Аливаа байдал төлөвийг нь хэлбэл

	Уртадсан гэмээр хөвөнтэй цамцтай

	Уужуудсан гэмээр ажлын гуталтай

	 

	Юунаас ч айхгүй зоригтой байрын

	Юуг ч андахгүй золбоотой янзын

	Юм бүхнийг мэддэг шинжийн

	Юу ч гэсэн сэргэлэн л эр гэнэ

	 

	Тэгэхлээр харин бодоод үзэхэд

	Тэр чигээрээ яваа ч бил үү?

	Тэс өөрөөр хувцаслаж орхиод

	Тэмдэг мэдэгдэхгүй болоо ч бил үү?

	 

	Урьд нь огт үзээгүй болохоор

	Уулзаж явсан удаагүй болохоор

	Нэр овгийг нь мэдэхгүй хүүхдийг

	Нэхэж мөрдөх нэн хэцүү ч

	 

	Хувьсгалт үеийн пионер хүмүүс

	Хурц улаан бүчний эзэд

	Худалч бүхнийг олох л ёстой

	Хулгайч түүнийг барих л хэрэгтэй

	 

	Сураг чимээг сайн хөөцөлдөх нь

	Судалгаа ажиглалт сайтар хийх нь

	Амархан олоход тусална гээд

	Адъяа үгээ үүгээр дуусгав.

	 

	* * *

	 

	Маргааш өдөр нь бүтэн сайн

	Маш жихүүн, хүйтэн байв

	Хориод жаал болзсон цагаасаа

	Хоцорч үлдэлгүй зэрэг цуглав.

	 

	Бүлгийн дарга Адъяа ирж

	Бүгдийнх нь явах зүгийг зааж

	Яг тавд уулзацгаая гэж

	Ярилцан тохироод явцгаалаа.

	 

	Тэшүүрийн талбайгаар зарим нь явж

	Теннисний газраар зарим нь хэсэж

	Үзвэрийн байраар хэсэг нь гүйж

	Үйлчилгээний үүдээр хэд нь харж

	 

	Хорин хүүхэд хорин чигээр

	Хормой шуун, эрэн явлаа

	Дайралдсан хүүхэдтэй аятай уулзаж

	Даруй түүнд ажиглалт хийлээ

	 

	* * *

	 

	Адъяа хүүг алхалж явтал

	Араас нь Цэцгээ гүйж ирээд

	Оволзсон амьсгаагаа дарж чадалгүй

	Онц аяархнаар ингэж хэллээ

	 

	— Тэнд нэг айхтар жаал

	Тэвэг өшиглөөд зогсож байна

	Даалимбан өнгийн хөвөнтэй цамцтай

	Тах хадсан ажлын гуталтай

	 

	Хараад байвал сэжиг төрмөөр

	Хачин янзын жаал байна

	Хажууд нь очоод үг асуухад

	Хамрыг чинь нээнэ гэж хэлж байна

	 

	Энэ мэдээг Адъяа сонсоод

	Эргэж явсаар түүн дээр ирэв

	Удтал дэргэд нь харж зогссоор

	Уралдаж өшиглөе гэж санал гаргав

	 

	Тэр хүүхэд үүнийг зөвшөөрч

	Тэвэг өшиглөж зуу хүргээд

	Миний тоонд хүргэж чадвал

	Чиний сүрхийг би магтъя гэв.

	 

	Адъяа тэвгийг шүүрэн авч

	Араараа өврөөрөө тавь өшиглөж

	Арай чамд хүрсэнгүй дээ

	Аугаа юм даа чи чинь гээд

	 

	Тэвэгч түүнийг шагшин магтахад

	Тэр ч бас сагсайн онгирлоо

	Ам нээж үг ч солилцлоо

	Ахиулж цааш нь ингэж ярилаа:

	 

	«...Гучин устаас» ах минь ирж

	Гурван зуун төгрөг надад өгсөн юм

	Үрсээр байгаад арайхийж барлаа

	Үнэндээ мөн ч их мөнгө юм

	 

	Норвег тэшүүр, номын сав

	Нойтон оо, гарын бээлий

	Зургийн альбом. зузаан дэвтэр

	Зуны шүхэр, зургаан зай

	 

	Дурласан бүхнээ аваад байхад

	Дуусахгүй тун ч удсан шүү

	Өөрөө тийм их төгрөгийг

	Өвөртөлж явж үзээгүй биз гэв

	 

	Дуусахгүй тийм их мөнгийг

	Дураараа үрж, туйлах нь байтугай

	Арваас илүү төгрөгтэй явж

	Амьдралдаа ер үзээгүй гэж

	 

	Тэр хүүхэд хэнэггүй хэлээд

	Тэвгээ өшиглөөд л наадаж байв

	Янз байдал, ярьсан үгнээс нь

	Яавч бишийг Адъяа мэдлээ.

	 

	Цаашаа Адъяаг алхалж явтал

	Цаанаас нь Дорлиг амдаж ирээд

	Чихэнд нь бараг шивнэн алдан

	Чимээ багатай ингэж хэллээ;

	 

	— Хойд дэлгүүрт нэг хүүхэд

	Хорин тавтын төгрөг бариад

	Мөнгө хураагчийн цонхны нүхэнд

	Мөдхөн хүрэхээр зогсож байна

	 

	Догь шинжийн царай гаргаад

	Долоо дахь хүний ард байсан

	Явчихаас нь өмнө бушуу очиж

	Ямар ч гэсэн судалъя гэв.

	 

	Урд хойноо оролцон явж

	Уушги дүүрэн амьсгаадан гүйж

	Өнөөх дэлгүүрт тэднийг хүртэл

	Өмнөөс нь харин гараад ирлээ.

	 

	— Хүүе жаалаа юу гарч байна

	Хүн цаана чинь их байна уу

	Ийм их алим аваад

	Идэж чи барах юм уу?

	 

	Урд дэлгүүрт намайг ороход

	Улс амьтан цөөн байна

	Ганц зайгаар сар асдаг

	Гар чийдэн зөндөө байна

	 

	Түүнийг чи авахгүй юм уу?

	Түргэн очиж үзэхгүй юм уу?

	Гэвч чи мөнгөгүй л биз дээ

	Гээд би ч яаж мэдэх вэ дээ?

	 

	Адъяаг ингэж шууд хэлэхэд

	Анхаарч чагнасан цаад хүүхэд

	Аминдаа би ч мөнгөтэй гээд

	Арваад төгрөг өврөөсөө гаргав

	 

	Юм захисан ээжийнхээ мөнгийг

	Юуны түрүүнд гаргаж үзүүлдэг

	Яасан нэрэлхүү жаал вэ гэтэл

	Ямар онгироо эр вэ? гэтэл

	 

	Цаад хүүхдийн булхай баригдаж

	Царай нь улайж булай ичив

	Янз байдал, ярьсан үгнээс нь

	Яавч бишийг Адъяа мэдлээ

	 

	* * *

	 

	Адъяа бүр арга нь тасраад

	Ажил бүтэхгүйд урам нь хугараад

	Дуугүй тайван алхалж явсаар

	Дугуй унасан хүүхдийг үзэв

	 

	Хөхөө өвлийн ийм хүйтэнд

	Хөр цасны ид хайрууд

	Осол гараад халтирвал яана

	Осгож даарч хөлдвөл яана

	 

	Ямар ч гэсэн уулзъя гээд

	Явган хойноос нь хөөж эхлэв

	Гүйцэж очоод ярилцах байтугай

	Гүйсээр байгаад амьсгаадан эцэв

	 

	Зөндөө машиныг зогсоох гэсэн ч

	Зөөврийн тэргэнд гар өргөсөн ч

	Нэг нь ч Адъяаг суулгасангүй

	Нэн ч түргэн давхисаар байв.

	 

	Оволзсон амьсгаагаа баахан дарахаар

	Овоолсон шороон дээр жаахан суув

	Жихүүн хүйтэн тачигнаж байсан ч

	Жигтэйхэн халууцаж ам нь цангав

	 

	Одоо ер нь орой ч болчихлоо

	Од ч ер нь түгэх нь дөхчихлөө

	Олохоо тэгээд өнгөрөв бололтой

	Орон гэртээ буцдаг бил үү?

	 

	Ингэж бодоод Адъяа ч босов

	Исгэрэх шуурга ч аяндаа эхлэв

	Хавирган сар тэнгэрт мандав

	Хариугүй одоо шөнө ч болов

	 

	* * *

	 

	 

	* * *

	 

	Дурдсан газар болзсон цагтаа

	Дуталгүй тэд бүгд цуглав

	Ажиглаж харсан, асууж мэдсэнээ

	Адъяад, эд булт өчив

	 

	Сэжиг төрмөөр зэвүүн хүүхэд

	Сэргийлэхэд хэлмээр дориун баримт

	Хэнд ч ер дайралдсангүй гэнэ

	Хэрэг ажил нь ч бүтсэнгүй гэнэ

	 

	— Бид ер нь тэр хүүхдийг

	Бэдрээд бэдрээд олохгүй байх

	Яагаад гэвэл учир байдлыг нь

	Яриад өгье та нарт би!

	 

	Уртадсан гэмээр хөвөнтэй цамцаа

	Улаан дээлээр сольсон ч юм уу

	Уужуудсан гэмээр ажлын гутлаа

	Урчхаад шинээр авсан ч юм уу

	 

	Өдийд тэр баахан төгрөг

	Өвөрт нь одоо яваа ч бил үү?

	Хорт хэргээсээ зайлахын тулд

	Хол хөдөө явчих аа ч бил үү?

	 

	Олж нэг ч хараагүй болохоор

	Овог нэрийг нь мэдэхгүй болохоор

	Илрүүлж түүнийг барина гэдэг

	Итгэж болшгүй хэцүү юм гэж

	 

	Тэдний дотроос нэг хүүхэд

	Тэс өөрөөр ингэж хэлэв

	Доошоо хараад бусад нь дуугүй

	Дор дороо юм бодоцгоов

	 

	Саяын хэлснийг Адъяа сонсоод

	Сайх хүүхдийг айхтар ширтээд

	Уур нь тун хүрсэн бололтой

	Угз татаж урдаа зогсоогоод,

	 

	— Улаан бүчтэй пионер хүний

	Уруулын завсраар гарч боломгүй

	Утгагүй үг хэлж байна, чи

	Ухарч шантраад буцаж байна, чи

	 

	Бүхий олондоо тангаргаа өргөсөн

	Бүч зүүсэн пионер хүн

	Алив бэрхээс айдаггүй юм

	Ажлын амрыг хайдаггүй юм

	 

	Хуурамч зам, арга баширтан

	Худалч заль, арчаагүй үйлстэн

	Хулгайч мэх8 авлагын шуналтан

	Хулчгар дорой, адгийн үзэлтэн

	 

	Хувьсгалт сонортой олон түмний

	Хурц хараанаас мултардаггүй юм

	Гэм хор нь хэзээ ч гэсэн

	Гэнэт нэг илэрдэг юм гэтэл

	 

	Бусад нөхөд нь нэгэн зэргээр

	Буруут түүний алдааг зэмлэв

	Дуугүй зогсож, доожгүй хараад

	Дутагдлаа тэр ойлгов бололтой.

	 

	Чамайг бид бүлгийн хурлаар

	Чанга хатуу хэлэлцэх болно

	Бүч, тэмдэгтэй байх эсэхийг чинь

	Бүгд олноороо ярилцах болно

	 

	Одоо та нар тарж болно

	Орон гэртээ харьж болно

	Хичээл маргааш дууссаны дараа

	Хичээж бид эрлээ үргэлжлүүлнэ.

	 

	Адъяа, ингэж ширүүхэн хэлэв

	Анд нөхөдтэйгөө гар барив

	Хүүхдүүд бүгд гэрээ зүглэв

	Хүйтэн шуурга, хацрыг нь алгадав

	 

	* * *

	 

	Хэлэлцсэн ёсоор маргааш өдөр нь

	Хичээл дөнгөж тарсны дараа

	Гэртээ харьж номоо ч тавьсангүй

	Гэдсээ бодож юмаа ч идсэнгүй!

	 

	Хориод жаал, болзсон цагаасаа

	Хоцорч үлдэлгүй зэрэг цуглалаа

	Бүлгийн дарга, Адъяа тэдэнд

	Бүгдийнх нь замыг зааж өглөө

	 

	Хоршоо мухлагаар зарим нь хэсэж

	Хоолны газраар зарим нь хэрж

	Автобусны буудлаар хэсэг нь явж

	Ажиглалт судалгаа хийж эхэллээ

	 

	Өчигдрийн харсан дугуйтай хүүхэд

	Өөрийн эрхгүй Адъяад санагдав

	Өдөр тараад түүнийг эрнэ гэж

	Өнгөрсөн шөнө төлөвлөн боджээ.

	 

	Орондоо бодсон төлөвлөгөө ёсоор

	Одоо түүнийг эрж явна

	Олны дундаас тэр хүүхдийг

	Олохоор, Адъяа хайж явна

	Гэтэл тэр хүүхэд маань

	Гэм зэмгүй хүн байвал

	Хамаг ажил хойшлох юм

	Хайран цаг хорогдох юм

	 

	Эрх өссөн зарим хүүхэд

	Эцэг эхээ шалгааж байгаад

	Авъя гэснээ бүрэн авхуулж

	Аль хүссэнээ бүгдийг амжуулж

	 

	Үйтэн хуар ч өмсөж чаддаг

	Үнэтэй цаг ч зүүж чаддаг

	Алтан ээмэг ч эдэлж чаддаг

	Аавынхаа машиныг ч эзэмшиж чаддаг

	 

	Тэдний нэг өрөөсөн дугуй нь

	Тэр хүүхэд байж магадгүй

	Ямар ч гэсэн түүнтэй уулзана

	Яавч би санаснаасаа буцахгүй!

	 

	Ингэж бодсоор Адъяа алхана

	Эргэн тойрныг ажсаар явна

	Дүн хүйтэн чихийг нь чимхэнэ

	Хун цас хөлд нь чийхарна

	 

	Өчигдөр орой бүгд цуглахад

	Өгүүллэг тавиад шантарч байсан

	Өнөөх жаал тээр тэндээс

	Өөрийн нь гүйцэхээр гүйж явна

	 

	Адъяа түүнийг эргэж хараад

	Алхаагаа удаасгаж хүлээсэн ч үгүй

	Аймхай хулчгар чөлөө гуйх нь

	Авна байх аа, гэж бодсоор явна

	 

	Бүлгийн дарга аа!, Зогсоорой! Сонсоорой

	Бүр ч сонин юм үзлээ! гэж

	Гүйдэл дундаа хашхирч явсаар

	Гүйцэж ирээд Адъяад хэлсэн нь;

	 

	— Энэ урьд тун саяхан

	Эрэгтэй эмэгтэй хоёр хүүхэд

	Хоёул зэрэгцээд явж байснаа

	Хоорондоо гэнэт муудалцаад

	 

	Хэлнэ дээ чамайг гээд

	Хэлээ бултайлгаад түүнийг дооглож

	Бүсгүй жаал нь зүүн тийшээ

	Бүх хурдаараа гүйн зугтахад

	 

	Эрэгтэй хүүхэд нь түүний хойноос

	Эрч мэдэн хөөсөөр яваад

	Ар гол руу нь унатал цохиж

	Амаар нь шороо үмхтэл дэлсэж

	 

	Хэлэх үү чи хэлэх үү гэхэд

	Хэлэхгүй би, байсан! гээд

	Баахан зодсон болж байхыг

	Бараг дэргэдээс нь би харлаа

	 

	Энэ үгийг Адъяа сонсоод

	Агшин зуур олныг бодож

	Түргэн очиж учрыг мэдэхээр

	Түүнийг дагуулан эргэж явлаа

	 

	* * *

	 

	Хоёул явсаар хүрээд ирвэл

	Хоёр хүүхдийн нэг нь алга

	Эмэгтэй хүүхэд мэгшин уйлж

	Элгээ дараад явж байлаа

	 

	Адъяа түүнийг аргадан илж

	Асгарсан нулимсыг нь арчин өгч

	Элэг зүрх чинь өвдөөд байна уу

	Эмнэлэгт би аваачиж үзүүлэх үү?

	 

	Битгий уйл миний дүү

	Бид чамд тусалж чадна

	Олон хүн мэдвэл яана

	Орилоо жаал гэвэл яана

	 

	Уурлаж зодсон тэр хүүхдээ

	Урьд нь чи таньдаг биз дээ

	Суудаг хашаа чинь хамт биз?

	Сурдаг сургууль чинь нэг биз?

	 

	Нэр овгийг нь мэднэ биз дээ?

	Нэгд нэггүй хэл дээ чи

	Ангийнх нь багшид мэдэгдэж

	Арга хэмжээ авхуулж өгье.

	 

	Ингэж Адъяа, охинд хэлээд

	Энгэр захыг нь засаж өгөв

	Аажмаар тэр уйлахаа зогсож

	Аяархан дуугаар ярьсан нь:

	 

	— Тэр хүүхэд сургуульд явдаггүй

	Нэр нь гэвэл Сугар гэдэг

	Хамар хашаанд минь суудаг юм

	Харин саяхан танилцсан юм

	 

	Энэ хэдэн үгийг хэлээд

	Эмэгтэй жаал дуугүй болов

	За тэгээд цааш нь гээд

	Залгуулж ярихыг Адъяа шаардав.

	 

	Дахиад надад ярих юмгүй

	Даараад байна одоо харья гээд

	Жаал охиныг явах гэтэл

	Жаахан хүлээ гэж тэд хориод

	 

	Баруун талын гуанзанд оруулж

	Байдаг мөнгөө цөмийг гаргаж

	Хоёр бууз, аяга цайгаар

	Хооллож түүнийг зочиллоо.

	 

	— Чи одоо дулаацаж байна уу?

	Чичрээ чинь гарч байна уу

	Яарах юмгүй жаахан суу л даа

	Ярилцаж хэдүүл танилцъя л даа

	 

	Тэгэхлээр чамайг ямар учраас

	Тэр жаал ингэж зодов.

	Юуг нь чи хэлнэ гэсэн юм бэ?

	Юунаас тэр айх болсон юм бэ?

	 

	— Түүнийг би яасан ч хэлэхгүй

	Тэгвэл би үхтлээ зодуулна гэж

	Уйлах шахан ингэж хэлээд

	Уртаар нэг санаа алдав.

	 

	— Яасан ч чамайг зодуулахгүй

	Ямар ч гэсэн хамгаалж чадна

	Хэл! хэл! зүгээр ярь!

	Хэрхэвч чамаас дуулсан гэхгүй

	 

	Адъяа ингэж хэчнээн гуйвч

	Арга ухаан бүгдээ гаргавч

	Айхтар хашир тэр охин

	Ам нээж хэлэхгүй л байв

	 

	Ямар арга хэрэглэе дээ байз

	Яаж байгаад хэлүүлье дээ гэж

	Баахан бодолд Адъяа дарагдав

	Жаахан байзнаад ахиад л шаардав.

	 

	Шаравтар царайтай тэр охин

	Шал ширтээд дуугүй сууснаа

	Хавдаж бөлцийсөн нүдээ нухлаад

	Хажуудах нөхдөө нэг харснаа

	 

	— Хатуу гартай тэр хүүхдээс

	Хамгаалж та нар яасан ч чадахгүй

	Харин тэгвэл өөрсдөө зодуулж

	Хамар амаа гэмтээж мэднэ

	 

	Чадлаар тэр мундаг эд

	Чам шиг тавыг, дор нь цохино

	Цохих цохихдоо сурмаг гэгч

	Цочмог мөртөө хүчтэй цохино

	 

	Намайг хэрэв хэлэх юм бол

	Намалдгийг чинь нээнэ гэсэн

	Ингэж яриад эмэгтэй жаал

	Ичсэн юм шиг доош тонгойв.

	 

	Аргадаад гуйгаад болохгүй бол

	Арга маягаа өөрчилье гэж

	Адъяа хүү бодож амжаад

	Арай ширүүхэн ингэж хэллээ.

	 

	— Хэрэв бидэнд хэлэхгүй бол

	Хэрэг явдал чинь муу болно

	Цагдан сэргийлэхэд одоо хүргэж

	Цай ч өгөхгүй байцаах болно

	 

	Охин энэ үгийг сонсоод

	Онц ихээр айн сүрдээд

	Тэгвэл би хэлье гээд

	Тэдэнд түрүүчээс нь ингэж ярилаа

	 

	— Сургуулиас тараад харьж явахдаа

	Сугартай би дэлгүүрт дайралдав

	Учиргүй их мөнгө өврөөсөө гаргаад

	Унадаг дугуй авч байлаа

	 

	Энэ хэдэн үгийг хэлээд

	Эмэгтэй жаал баахан түгдрэв.

	За тэгээд цааш нь гээд

	Залгуулж ярихыг Адъяа шаардав

	 

	Сэргийлэхэд хүргэж магадгүй гэхээс

	Сэтгэл нь зовсон тэрхэн охин

	Бүх юмаа нууж чадалгүй

	Бүгдийг тэдэнд дэлгэж гарлаа...

	 

	— Намайг, тэр мэдчихлээ гээд

	Над руу бушуухан хүрч ирээд

	Хэнд ч хэлж болохгүй шүү

	Хэрэв хэлбэл зодно шүү гээд

	 

	Гуравтын төгрөг нэгийг өгөөд

	Гуанзанд чи ороорой гэсэн

	Зун болохоор унадаг дугуйгаа

	Зургаан өдрөөр ч унуулна гэсэн

	 

	— Учрыг би цөмийг мэдлээ

	Уг санасан бүгд бүтлээ

	Чи ёстой пионер хүн юм

	Чиний үнэнчийг бид үзлээ

	 

	Адъяаг, ингэж бахдан хэлэхэд

	Ахиад тэр охин, цааш нь

	Нэгийг ч үлдээлгүй ярья гэсэн шиг

	Нэмж бас ингэж хэллээ

	 

	— Уржигдар бас тэр жаал

	Улаан бүч надад өгсөн

	Үзүүр нь түлэгдсэн тэр бүчийг

	Үнэн сэтгэлээс дурсгая гэсэн...

	 

	— Зүйтэй чи шударга байна

	Зүрх сэтгэлээсээ ариун байна

	Бид тэр хүүхдийг олохоор

	Бэдэрч эрээд хэд хоносон юм

	 

	Үнэнч биш өөдгүй жаалтай

	Үерхэж байсан чинь буруу гэвч

	Үзэшгүй муухай хэрэг төвгийг нь

	Үндсээр нь илрүүлдэг сайн гэж

	 

	Адъяа, охинд ингэж хэлээд

	Алив наад бүчээ гэхэд

	Яаран тайлж түүнд өгөв

	Яг өөрийнх нь бүч байлаа

	 

	Бүх юмны учир тайлагдаж

	Бүдэг мэдсэн нь тод болж

	Хосгүй баярлаад Адъяа хүү ч

	Хоёр нөхрийнхөө гарыг атгав

	 

	* * *

	 

	Зальт хүүхдийн суудаг хашааг

	Заалгаж аваад Адъяа очив

	Зэмлэл хүлээдэг өнөөх жаал ч

	Зэрэгцэж явсаар цуг оров

	 

	Хөөе жаал аа! Чамтай уулзъя!

	Хөдөөгөөс саяхан ирсэн болохоор

	Сургуулиа тараад харих гэсэн чинь

	Суудаг гэрээ олохгүй төөрлөө

	 

	Чи надтай цуг яваад

	Чиг замыг минь зааж өгөөч

	Энэ миний дүү юм л даа

	Эргүүтээд бас олдоггүй

	 

	Ийм их хот газарт

	Ирж явсан удаагүй болохоор

	Сав л хийвэл төөрөх гээд байх юм

	Сайн харсан ч тогтоож чадахгүй юм

	 

	Адъяа түүнд ингэж гуйгаад

	Аргагүй үнэн царай гаргав

	Цаад хүүхэд дуугүй зогссоноо

	Цавчилгүй тэднийг ширтэж байснаа

	 

	— Чамайг би хүргэж өгч

	Чадах ч үгүй, зав ч алга

	Өдий болсон том хүүхэд

	Өөрийнхөө гэрийг олохгүй гэж үү

	 

	Дуугүй чи хашаанаас гар!

	Дуулж байна уу, хулгайч минь!

	Одоо чамайг гарахгүй бол

	Онхолдтол чинь дэлсэнэ шүү!

	 

	Сурсан авир, түрэмгий зангаараа

	Сугар ингэж тэднийг хөөв

	Хэгжүүн байдал, хэрүүлч зодоонч нь

	Хэнийг ч харсан тод байв.

	 

	— Чи намайг хулгайч гэвэл

	Чирч аваачаад сэргийлэхэд өг!

	Адъяа зөвхөн ингэж хэлээд

	Аваад явах аргаа бодов

	 

	За тэгвэл бид ч гарлаа

	Зан ихт минь хожим баяртай

	Сайхан танилцлаа дараа уулзамз...

	Сайн өдөр хамт тогломз... гээд

	 

	Хоёр хүүхэд хашаанаас гарч

	Холхон очиж далдхан зогсоод

	Сэжиг гаргалгүй одоо яв чи

	Сэргийлэхэд очоод түргэн мэдэгд

	 

	Би энд харж байя

	Биеэрээ бас хоргоож байя

	Чи тун хурдан гүйнэ шүү

	Чимэд гуайтай уулзвал бүр сайн шүү

	 

	Адъяаг ингэж аяархан хэлэхэд

	Анхаарч сонссон нөгөө жаал

	За гээд год үсрэн

	Замын хажуугаар эрчээрээ гүйв

	 

	Саяын жаалын үүдийг ширтээд

	Сахиж зогсоо Адъяа хүү

	Хахир өвлийн тэсхийм хүйтэнд

	Хашааны буланд чичирч байв

	 

	Харин тэгтэл нөгөө жаал

	Хар авч, сэжиглэсэн бололтой

	Бушуухан гарч хаалгаа саваад

	Буруулж цаашаа зугтан одлоо

	 

	Сугарыг гүйцэхээр Адъяа хүү ч

	Сум шиг хурдан хөөж эхлэв

	Сургуулийн уралдаанд түрүүлдгийнхээ

	Суу цогийг үзэхээр болов

	 

	Гүйсээр байгаад мань Адъяа

	Гүйцээд авлаа нөгөө жаалыг

	Барилдах маягаар тэр хоёр ч

	Барилцаж аваад баахан ноцолдов

	 

	Дээр доороо ээлжлэн оролцож

	Дээл хувцсаа сэгчин уралцаж

	Тэнхээ чадлаа шавхан үзэлцэж

	Тэр хүүхэд Адъяаг дийллээ.

	 

	Түүний хүчинд аргагүй автавч

	Түрийтэй гутлаас нь салахгүй тэвэрч

	Яасан ч чамайг тавихгүй дээ гээд

	Яг барин зуурсаар байтал

	 

	Өрөөсөн хөлөөрөө цаад жаал

	Өр лүү нь тун хүчтэй өшиглөв

	Дунд зэргийн чулуу шүүрээд

	Духыг нь бас хага цохив

	 

	Адъяа хүү ухаан алдаад

	Аргагүй түүнийг алдахад хүрлээ

	Асгаран гарсан улаан цус нь

	Ариун цасыг будсаар байлаа

	 

	Хулгайч жаал цаашаа зугтав

	Хун цасан дээр Адъяа үлдэв

	Сугарыг мэдэгдэхээр явсан жаал

	Суудлын машинаар цагдаатай ирэв

	Хулгайч хүүхдийг тэд ч барилаа

	Хурдан тусламж тэдэн дээр ч ирлээ

	Адъяа хүүг эмнэлэгт аваачив

	Ардын сэргийлэхэд Сугарыг авчрав.

	 


ТАВДУГААР БҮЛЭГ

	 

	1. Улаан бүчний эзэн

	 

	Эмнэлгийн үүдэнд хориод хүүхэд

	Эмэгтэй сувилагчийг хороолон зогсжээ

	Эгч ээ, биднийг оруулаач дээ гээд

	Ээлж дараалан хоргоон шалжээ

	 

	Хүүхэд болгон нийлүүлсээр байгаад

	Хүүдий дүүрсэн чихэр боовоо

	Адъяад оруулж өгөх юм гэнэ

	Арав хориулаа уулзах юм гэнэ

	 

	— Танай Адъяагийн бие нь сайн

	Та нарыг ер нь оруулахгүй

	Хүүхэд болгонд өмсгөөд байх

	Хүрэлцэх халаад ч манайд байхгүй

	 

	За тэгэхлээр та нар явцгаа

	Захиа бичвэл дамжуулж өгье

	Замбараагүй битгий шуугилд!

	Зарчим дэглэмийг сахь!

	 

	Сувилагч хүүхнийг ингэж хэлэхэд

	Сурагч тэд дахин гуйлаа

	Яасан ч болохгүй хүүхдүүд минь

	Яах вэ тэгвэл нэг нь ор гэв.

	 

	Бүгдээрээ орохыг хүсэж байсан ч

	Бүтэхгүй болохлоор нь урам хугаравч

	Нэг нь орох зөвшөөрөл олсондоо

	Нэн ч их баярлаж байлаа

	 

	Хэн маань чухам орох вэ гэж

	Хэдүүл тэд зөвлөж гарлаа

	Хүүхэд бүхэн би би гэв

	Хүүхэн тэгэхэд нь ингэж хэлэв:

	 

	— Хэн нь орохыг шийдэж чадахгүй

	Хэрүүл ч гарч магадгүй нь байна

	Та нарт одоо сугалаа өгье

	Таасан хүүхдийг нь оруулъя гээд

	 

	Хүүхдийн тоогоор цаас хэрчиж

	Хүнээс нууж нэгийг нь тэмдэглээд

	«О» үсэгтэйг авсан хүүхэд

	Орох болно гээд тараав

	 

	Авсан цаасаа хүүхдүүд дэлгэж

	Алга болохоор нь урамгүй болов

	Онц зэмлүүлдэг нөгөө хүүхдэд

	«О» үсэгтэй сугалаа таарлаа

	 

	Эхэлж тохирсон үгээрээ

	Энэ хүүхэд орох болов

	Урт халаад түүнд өмсгөв

	Унжсан хормой нь шаланд эвхрэв

	 

	* * *

	 

	«Бид ер нь тэр хүүхдийг

	Бэдрэвч ер нь олохгүй...» гээд л

	Хуруу даран бэрхшээл тоочоод

	Хулчийж байсан манай Дорж

	 

	Сувдаг хулгайчийг хамт барилцаж

	Сугалсан цаасанд нь «О» таардаг

	Галаа! мөн азтайяа гээд

	Гадаа үлдсэн бусад нь ярив

	 

	Адъяа найзтайгаа уулзан ярих

	Аз таарч орсон Дорж нь

	Уртадсан халаадныхаа хормойг өргөсөөр

	Удсан ч үгүй гараад ирэв

	 

	Хүлээсэн хүүхдүүд зэрэг босож

	Хүрээлээд түүнийг бүслэн авав

	Хэл мэдээ сонсохыг яарч

	Хэлээч! Яриач! гэж бүгд шалгаав

	 

	— Би тэгэхлээр Адъяатай уулзлаа!

	Бие нь тун алзахгүй сайн байна

	Долоо хонуулаад гаргана гэж

	Доктор өнөөдөр хэлсэн гэнэ

	 

	Одоо халуун байхгүй гэнэ

	Онц өвдөх юмгүй гэнэ

	Талархаж их баярлалаа гэсэн

	Та нарт намайг хэлээрэй гэсэн...

	 

	Аа харин одоохон биднийг

	Аюуш гуайтай уулзаарай гэсэн

	Бүх байдлыг, сүр бадруулалгүй

	Бүгдийг сайхан яриарай гэсэн

	 

	За тэгэхлээр бүгдээрээ явъя

	Захисан үгийг нь цөмөөрөө ярья гээд

	Дорж удирдаад булт хөдлөв

	Дорхноо тэд Аюуш гуайнд хүрэв

	 

	* * *

	 

	Аюуш гуай одоо хөлтэй болчхоод

	Алхалж явааг бид харж байна

	Ардын сэргийлэхэд өчигдөр очоод

	Асуусан бүхэнд нь өчиг өгчээ.

	 

	Мөнгийг нь авсан хүүхдээ үзэж

	Мөн гэдгийг нь хүлээж баталлаа

	Алдсан төгрөгийг нь сэргийлэх түүнд

	Ар гэрээс нь төлүүлж өглөө

	 

	Аливаа учрыг тэндээс мэдэж

	Адъяаг хэвтсэнийг эндээс дуулж

	Бушуухан очиж түүнтэй уулзахаар

	Бузгай түргэн алхалж явна.

	 

	Уудам өргөн гудамжийг өгсөж

	Ургуулж тарьсан моддыг захалж

	Төв цэцэрлэгийн хажуугаар ороод

	Төдхөн эмнэлэгт хүрээд ирлээ.

	 

	* * *

	 

	Хүүхдүүд яг энэ үеэр нь

	Хөгжөөн шуугиан дэгдээж явсаар

	Рашааны гудамжинд ирэв

	Аюуш гуайн үүдэнд хүрэв

	 

	Эзнээ дуудаж мэдэгдэх гэсэн шиг

	Эмтэрхий хонх жингэнэн дуугарав

	Эмгэн тэндээс майрганан ирж

	Эдэнд үүдээ нээгээд өгөв

	 

	— Эмээ ээжээ бидэнд туслаач!

	Энд байдаг Аюуш гуайг дуудаач

	Уулзаж ярих хэрэгтэй байна

	Удаж болохгүй яаралтай явна

	 

	Зэрэгцэж зогссон олон хүүхэд

	Зэрэг зэрэг ингэж хэлэхэд

	Авгай гайхан нүүрээ атируулаад

	Атти... чх... аа гэж найтааснаа,

	 

	Айдаа хүүхэд минь бүтэшгүй

	Авчирч уулзуулж ч чадашгүй

	Өглөө гараад л явж өгсөн

	Өдий болтол ирээгүй л байна гэв

	 

	Хүүхдүүд бүгд биесээ харцгааж

	Хүлээх үү, яах вэ гэж ярилцав

	Дороо баахан бужигнаж байснаа

	Дорж бусдадаа ингэж хэллээ

	 

	— Одоохон хүрээд ирж ч магадгүй

	Олуулаа энд хүлээвэл яана гэв

	Нээрэн тэгье гэж бусад хүүхдүүд

	Нэгэн дуугаар зэрэг хэллээ

	 

	Гадаа хүлээсэн тэр жаалууд

	Газар зураад, догонцон наадна

	Хагас зарим нь олс тоглоно

	Хананд зарим нь бөмбөг шиднэ

	 

	Эднийг энд хүлээж байхад

	Эмнэлэгт Аюуш хэдийн нь хүрээд

	Зоригт хүү Адъяатай уулзаж

	Зовлон жаргалаа ярьж сууна.

	Духны нь шархыг дарж боосон

	Дун цагаан марлын доогуур

	Адъяа хүүгийн торомгор нүд

	Авхаалж цогтой гялалзаж байна

	 

	— Ямар сүрхий хэрэг болов оо?

	Яагаад чи минь ингэж осолдов оо?

	Санаандаа би зүүдлээ ч үгүй явтал

	Сая л сэргийлэхээс үүнийг дууллаа

	 

	Миний төлөө ингэж явдаг

	Чиний ачийг ах нь яая даа

	Хүний төлөө амиа зориулдаг

	Хүүгийн тусыг яаж хариулъя даа

	 

	Ингэж хэлээд Аюуш гуай маань

	Энгэр өврөө уудалж байгаад

	Буцааж авсан таван зуун төгрөгөө

	Бултыг Адъяад май гэхэд

	 

	— Ах минь надад мөнгө хэрэггүй

	Авах ч учир бидэнд байхгүй гээд

	Адъяа түүнийг авсан ч үгүй

	Алгаа тосож сарвайсан ч үгүй

	 

	— Юу хэлнэ вэ? хүү минь чи

	Юунд ингэж зөрж байна вэ?

	Ариун сэтгэлийг минь бодоод чи

	Авчхаач дээ гэж Аюуш гуйв

	 

	Өчнөөн их энэ төгрөгөө

	Өөрийн амьдралдаа та хэрэглэ!

	Хотод ирээд удлаа шүү дээ

	Хойшоо буцах зардалгүй биз дээ?

	 

	За яах вэ урмыг чинь бодож

	Задгай таван төгрөг авъя

	Сайхан сэтгэлийг чинь хүндлэн дурсаж

	Сонин, ном авч уншъя.

	 

	Хэмжээгүй их баярлаад та

	Хэлэх үгээ ч олохгүй бололтой

	Багахан тус хүргэсэн надад

	Баярлаад байх ч юмгүй шүү дээ

	 

	Аранзал улаан бүчтэн бүхэн

	Ард түмэндээ туслах ёстой

	Аав ээжээ ч тэтгэх ёстой

	Ах дүүгээ ч өргөх ёстой

	 

	Таньдаг таньдаггүй хэнд ч

	Тусалж байх ийм хэрэг

	Онц гавьяа биш байдаг

	Одоогийн бидний үүрэг байдаг

	 

	Адъяа тун намуухан дуугаар

	Аюуш гуайд ингэж хүүрнэв

	Цагаан хормогчтой бүсгүй ирээд

	Цаг болж байна гараарай гэхэд

	 

	Аюуш гуай сонсоод нэлээд сандран

	Атгасан төгрөгөөсөө тавыг ялгаад

	Май хүү минь үүнийг ав

	Маргааш ах нь нутагтаа буцна

	 

	За хүү минь ахдаа үргэлж

	Захиа занаа бичиж байгаарай

	Хаяг нэрийг чинь мэдэхгүй биш

	Хариуг нь би явуулж байя

	 

	Май өнгөрөхөөр амралтаа аваад

	Манай нэгдэлд заавал очоорой

	Би чамайг нэг хүүгээ гэж

	Бие сэтгэлдээ бодож явна шүү...

	 

	Цонхон дээрх алаг цэцгээ

	Цохолж хүү минь сайн хараач

	Тарьсан мөртөө ургасан юм шиг

	Таатай гоёхон соёолж шүү гэхэд

	 

	Цаашаа эргэж Адъяаг харахад

	Цагаан даавуутай дэрний нь доор

	Дөрвөн зуун ерэн тавыгаа

	Дөнгөж сэмхэн шургуулж амжаад

	 

	Буцъя даа хүү минь алив үнсье

	Бушуухан эдгээд гараарай чи минь

	Эцэг үр хоёроос огт ялгаагүй

	Элгэн холбоотойгоо санаж яваарай гэв

	 

	Баяртай! Ах аа, сайн яваарай!

	Багачууд хүүхдэдээ мэнд хүргээрэй гэж

	Адъяа хүү араас хэлэв

	Ахин дахин гар даллав.

	 

	Аюуш гуай хаалгаар гарахынхаа өмнө

	Ахин дахин эргэж харсаар

	Алаг нүднийхээ нулимсыг унаган

	Арчин арчсаар аргагүй л гарлаа.


ТӨГСГӨЛ

	 

	Улаан бүчний эзнийг олж

	Уг санаснаа бид гүйцээв

	Удаан хугацаанд оролцон бичсэн

	Уул найраг одоо дууслаа

	 

	Аюуш гуайг бид дагаснаас хойш

	Адъяатай бид дассанаас хойш

	Биедээ тусгаж авбал зохих

	Бишгүй юмыг үзэж мэдлээ

	 

	Аранзал бүч, алтан соёмбыг

	Хэн зүүвэл тохирох юм бэ?

	Аранзал бүчит пионерын тангаргийг

	Андгайлж хэн өргөвөл таарах юм бэ!

	 

	Энэ бүх асуултад маань

	Амьд бүрэн жишээ болсон

	Эрэлхэг цогтой пионер хүү

	Алдраа мандуулаад зогсож байна

	 

	Хүн арддаа шударга байж

	Хүч, зоригоороо шулуун байж

	Сайныг дэмжихдээ дэмжихийн дайтай

	Саартай тэмцэхдээ тэмцэхийн дайтай

	 

	Эх орондоо халуун сэтгэлтэй

	Энхрий намдаа ариун зүтгэлтэй

	Ухарч шантардаггүй зоригтой хүү л

	Улаан бүчийг эзэгнэх ёстой.

	 

	Өнөө үеийн манай хүний

	Өвч биеэрээ туулж яваа

	Өнөр баян амьдрал гэгч

	Өргөн болоод урт байдаг

	 

	Энэ хорвоод амьдарч байгаа

	Элдэв үндэстэн хүн болгон

	Далай баян амьдрал гэгчийг

	Дандаа өөрсдөө бүтээж явдаг

	 

	Амьтан хүн хаана байна

	Амьдрал түүнийг нэхэж явдаг юм

	Амьдрал өөрөө хаана байна

	Араас нь түүх дагаж байдаг юм

	 

	Хүн гэгч амьтан бүхэн

	Хүж дэлхийд амьдарч явахдаа

	Төрөхөөс эхлээд төгсөхөө хүртэл

	Түмэн жаргал, зовлонг туулахдаа

	 

	Баян явдлаараа нэрд гарсан

	Паян түүхээрээ цуунд хүрсэн

	Амьдрал гэгч их сургуулиас

	Алгасаж суралгүй үлдээгүй юм

	 

	Хүний төлөө санаа тавьж

	Хүчээ гаргаж саадаа давсан

	Ариун төгөлдөр эрхэм чанартай

	Адъяагийн гавьяаг бид үзлээ

	 

	Улалзаж шатсан аюулт галд

	Ухарч айлгүй самран сэлж

	Эрэлхэг зоригоороо баатарласны нь

	Энэ зохиолоос уншиж мэдлээ

	 

	Ер бусын гавьяа байгуулаад

	Ерийн юм гэж түүнээ боддог

	Даруу сайхан зан төлөвийг нь

	Даруй бид бүрэн ойлголоо

	 

	Сарвайвал заавал хүрэхийг боддог

	Санавал заавал бүтээхийг хүсдэг

	Буцаж няцдаггүй шулуун шударгыг нь

	Бултаараа бид Адъяагаас мэдлээ

	 

	Тусыг тусаар хариулахын төлөө

	Тууштай эрэлд цөхрөлгүй аялж

	Анх бодсоноо биелүүлж чаддаг

	Аюуш гуайн сэтгэлийг ч бид харлаа

	 

	Осол эндлээс алдаа гаргаж

	Олон нөхдийнхөө зэмлэл хүлээж

	Амаар биш ажлаар засдаг

	Ариун чанарыг Доржоос сурлаа

	 

	Мартсанаа сэргээж энд бичихэд

	Мань бүгдийн эгдүүцэл хүргэж

	Манай хүүхдийн нэрийг гутаасан

	Миний найргийн сүрийг дарсан

	 

	Сугарын ичгүүргүй шившигт явдлаас

	Санаа авах юм маань багагүй байна

	Буруу замаар уруу татагдсаныг нь

	Булай муухайг бүгд жигшлээ.

	 

	Ингээд бодоход амьдрал гэгч

	Эгэл бидний сургаал юм даа

	Бүр тэгээд хэзээ ч төгсдөггүй

	Бүхэл насны сургууль юм даа.

	 

	Тийм ч учраас амьдрал гэгч

	Тэнгис далай шиг гүнзгий юм.

	Тэнгис далай шиг гүнзгий мөртөө

	Тэнгэрийн мандал шиг өндөр юм

	 

	Нас чинь залуу, цус чинь шингэнээс

	Нар чинь эрт нялх балчраас

	Амьдрал гэдгийн нарийн учрыг

	Арай та нар тайлах болоогүй ээ!

	 

	Сургуулиа удахгүй төгсгөөд

	Сонгуулийн үнэмлэх өвөртлөөд

	Аяндаа та нар амсах болно

	Амсаж мэдээд ч сэлэх болно

	 

	Арван жилээ дөнгөж төгсөөд л

	Амьдралын сургуульд шилжих болно

	Нэг насаараа төгсдөггүй сургуульд

	Нэр төртэй сурахыг хичээнэ!

	 

	Амьдралын сургуульд сайн сурах нь

	Алтан дэлхийд нэртэй явах нь

	Ард түмэндээ тустай байх нь

	Аугаа орондоо тууштай зүтгэх нь

	 

	Нийгэм журмыг гараараа байгуулагч

	Нийт пионерын ганцхан зорилго

	Улаан бүчтэн идэр та нарын

	Урьтал болгох эрхэм үүрэг ээ!

